
भाग्य तो पुरुषार्थ की छाया भर है
*******

जिस प्रकार अन्धकार हमें वस्तु स्थिति का सही ज्ञान नहीं होने देता है और उसके प्रभाव से बचने के लिए हमें कृत्रिम प्रकाश की आवश्यकता होती है उसी प्रकार अज्ञान रूपी अंधकार से बचने के लिए वस्तु स्थिति का सही ज्ञान प्राप्त करने के लिए ज्ञान रूपी प्रकाश की आवश्यकता होती है। अंधेरे में पड़ी रस्सी हमें सांप के होने की भ्रान्ति पैदाकर देती है। छोटी-छोटी झाड़ियां पेड़ पौधे रीछ व्याघ्र तथा भूत-प्रेतों के रूप में हमारे अन्दर भय और आशंका उत्पन्न करने का कारण बन जाते हैं। उसी प्रकार अज्ञान या भ्रान्ति का भय तो सबसे अधिक डरावना एवं घातक माना गया है।
वस्तु स्थिति का सही ज्ञान कराने के लिए ही अध्यात्म का सारा ढांचा खड़ा हुआ है। इसका मूल उद्देश्य मनुष्य को विवेकशील बनाना है। इस संसार में अच्छाई और बुराई दोनों विद्यमान हैं। यहां अच्छे से अच्छे एवं बुरे से बुरे विश्वास एवं रीति रिवाजों का प्रचलन है। ऐसी परिस्थिति में हमारा कर्तव्य  हो जाता है कि हम उनके गुण दोषों का नीर-क्षीर विवेक बुद्धि से विश्लेषण कर औचित्य के साथ ही अपनी निष्ठा जोड़ें और अनौचित्य का त्याग करें। गुण दोष का विवेचन कर आत्मोत्कर्ष के लिए प्रयत्न करना ही वेदान्त का प्रथम सूत्र है, ‘‘अथातो ब्रह्म जिज्ञासा।’’

जो व्यक्ति वास्तविकता या अवास्तविकता को जानने का कष्ट उठाते निश्चयात्मक रूप से मानसिक आलस के कारण उनकी भौतिकता एवं विशिष्टता नष्ट हो जाया करती है। इस दासता के बन्धन में जकड़ा हुआ कोई समाज या राष्ट्र पतनोन्मुख ही होगा विकासशील नहीं।
सैकड़ों वर्षों की पराधीनता ने हमारी बौद्धिक प्रतिभा को नष्ट कर दिया है। विदेशी आक्रमणकारियों ने जहां हमारी विपुल सम्पदा लूट-पाट कर अपने घर भरे हैं वहीं हमारे मनोबल को गिराने के लिए अनेक प्रयत्न किये हैं वे हमें चिरकाल तक शोषित पतित एवं पराधीन देखना चाहते थे फलस्वरूप उनका यह प्रयास सदैव रहा कि हम अपनी संस्कृति को हेय और उपेक्षा की दृष्टि से देखें। इसके लिए उन्होंने समाज में अन्ध विश्वास मूढ़ मान्यताओं के प्रचलन के लिए भरसक प्रयत्न किये।
आर्ष ग्रन्थों में जहां पग-पग पर आत्मबोध आत्म निर्माण परमार्थ एवं कर्तव्य निष्ठा का निर्देश दिया गया है वहीं आक्रमणकारी इस प्रकार की भ्रान्तियां फैलाने का प्रयास करते रहे कि मनुष्य कुछ नहीं है, वह तो किसी अदृश्य शक्ति के हाथों की कठपुतली मात्र है, जो होनी है, वह होकर रहेगी। पुरुषार्थ का कोई महत्व नहीं।
विचारणीय प्रश्न है कि जब मानवीय पुरुषार्थ का कोई मूल्य नहीं तो कठोर एवं साहस पूर्ण कर्म करने की झंझट कौन उठाये? हानि-लाभ, जीवन-मरण, यश-अपयश को विधाता के हाथ में सौंप देने पर मनुष्य भीतर पुरुषार्थ करने की प्रेरणा ही नष्ट हो जाती है। जहां वह अपने भाग्य का निर्माता कहा जाता है अब दैव के हाथों का एक खिलौना मात्र रह गया। कर्मवादी मनुष्य अब भाग्यवादी बनकर निष्क्रियता की ओर बढ़ने लगा है।
कर्मयोग के मार्ग का अवलम्बन कर हमने संसार के अन्य देशों से विद्या कला कौशल और विज्ञान की होड़ में विजय प्राप्त की थी। मानव कल्याण की दिशा में किये गये हमारे प्रयासों की गाथा आज भी सर्वत्र गायी जाती है। अन्याय और अत्याचार के जूझने का हममें अपूर्व उत्साह था। हमारी इन्हीं गाथाओं ने हम तैंतीस करोड़ भारतवासियों को तैंतीस कोटि देवता कहलाने का श्रेय दिलाया था। पर आज हम दीन-हीन, अकर्मण्य, अविवेकी लोगों की तरह भाग्यवाद को ही सब कुछ मानने लगे। भाग्य ही सब कुछ है ऐसा मानकर चलने वालों को और अन्याय अत्याचार और शोषण का शिकार बनना पड़ा तो इसमें आश्चर्य ही क्या?

यवन शासन काल में बलात् धर्म परिवर्तन किये गये। स्त्रियों की लज्जा खुले आम लूटी गई, कन्याओं का अपहरण हुआ और हमने यह कहकर संतोष की सांस ली कि उनके भाग्य में तो यही लिखा था जो होना था सो वही हुआ। यही स्वीकार किया जाना चाहिए कि आक्रमणकारियों ने अपने अन्याय से पीड़ित शोषित लोगों को विद्रोह करने पर उतारू न होने देने के लिए यह भाग्यवाद का सम्मोहन मंत्र चलाया था। जिस प्रकार ‘क्लोरो फार्म’ सुंघाकर रोगी को मूर्छित कर देने पर मन चाहे ढंग से निश्चिन्तता पूर्वक उसके किसी भी अंग का काट-छांट किया जा सकता है, उसी प्रकार इस भाग्यवादी विचारधारा के अन्याय और शोषण के प्रति हमें मूर्छित कर दिया। तथा कथित विद्वान और पण्डितों ने भी संस्कृत भाषा में लिखे श्लोकों के उद्धरण दे देकर तथा प्राचीन मन गढ़ंत तथा उपाख्यानों को सुना सुनाकर भोली−भाली जनता को इस भाग्यवाद की मूर्च्छना में सोते रहने के लिए विवश किया।
पुरोहित एवं आचार्यों को भी अपनी जीविका के लिए राज्याश्रित होने के कारण शासक की मर्जी को शास्त्र सम्मत सिद्ध करने के प्रयास में लगा रहना पड़ा। भीष्म पितामह और द्रोणाचार्य जैसे मनीषियों को दुर्योधन के अन्न के प्रभाव से अनीति का समर्थन करना पड़ा तब सर्वसाधारण की तो बात ही क्या? ‘‘अतः नृशंस शासक यदि क्रूरता का व्यवहार करते हैं, कन्याओं का बलात् अपहरण करते हैं तो उन्हें विधि के विधान से ऐसा अधिकार मिला हुआ है और इन परवशों ने अपने पूर्व जन्म में कोई पाप किया होगा, उसी का परिणाम तो भुगतने को मिल रहा है।’’ यह मान्यता भाग्यवाद की वह नशीली गोली थी, जिसने हमारे अन्दर अकर्मण्यता पैदाकर विद्रोह प्रतिरोध की क्षमता ही नष्ट कर दी।
मुगल शासन काल में ही भावनाशील एवं कर्तव्यनिष्ठ, मनीषियों को तलवार के घाट उतारा जाता रहा वहां कुछ छद्मवेशी साधु पण्डितों की खुली छूट भी मिली हुई थी जो ‘‘दिल्लीश्वरो वा जगदीश्वरो वा’’ का प्रचार कर रहे थे। अर्थात् जो दिल्ली का राजा है उसे सब करने की छूट है, हमें उसका विरोध नहीं करना चाहिए।
जातिवाद की मूढ़मान्यता भी भाग्यवाद के सहारे अधिक पुष्ट हुई। भाग्य के कारण ही अमुक व्यक्ति को अमुक जाति में उत्पन्न होना पड़ा और उसे जीवन भर नीच कर्म ही करते रहने पड़े। स्त्री को ‘‘पैर की जूती’’ मानते रहना भाग्यवाद का ही तो चक्कर है जब कि आर्षग्रन्थों में नर और नारी को समान अधिकार पाने की बात कही गई।
भाग्य को अनुकूल बनाने के लिए ग्रह नक्षत्रों की पूजा पाठ का विधान भी ‘‘फलित ज्योतिष’’ का आधार लेकर खूब पनपा। सैकड़ों ग्रन्थ इस सम्बन्ध में लिखे गये। परन्तु विचारणीय प्रश्न है कि करोड़ों मील दूर आकाश में स्थिति ये राहु, केतु, शनि आदि ग्रह किसी व्यक्ति विशेष को क्या ईर्ष्या वश परेशान करते होंगे। अथवा उनका सामान्य प्रभाव सब पर पड़ता होगा? यह कैसे संभव है कि उनका प्रभाव एक ही गांव या घर में रहने वाले अलग व्यक्तियों पर अलग-अलग पड़े। और पूजा पाठ के विधान से उनके प्रभाव को कम कर दिया जाये या बिल्कुल ही रोक दिया जावे? भाग्यवाद के नाम पर चल रही फलित ज्योतिष भोली−भाली जनता को ठगने का सबसे सरल तरीका है।
यदि भाग्य की उन्नति अवनति का कारण रहा होता तो रूस और अमेरिका अपनी गई गुजरी स्थिति से कैसा मुक्त होकर संसार के सर्वश्रेष्ठ एवं सम्पन्न राष्ट्र बनते और भारत जैसे धार्मिक देश देवी देवता, ग्रह, नक्षत्र, राहु केतु, शनि, की पूजा करता हुआ अपनी अन्ध स्थिति में पड़ा रहता। इस स्थिति पर हमें पुनः विचार करना होगा और बौद्धिक आलस्य को छोड़कर कर्मवाद का मार्ग अपनाना पड़ेगा।
‘‘दैव’’ एक बहुअर्थ गामी शब्द है, जिसमें सृष्टि की विधि-व्यवस्था उसके नियम-विधानों का समावेश है। व्यक्ति के स्वयं शुभाशुभ कर्मों के संस्कार, समूह के संस्कार तथा इनकी मिश्रित प्रतिक्रियायें, देश काल की सूक्ष्मतायें इन सबका विस्तार इतना व्यापक और अनेकरूपी होता है कि सीमित मानव-बुद्धि के लिए उन सबकी सामान्य जानकारी भी सम्भव नहीं, विस्तृत विश्लेषण तो संभव हो ही नहीं सकता। इसलिए दैव को ‘अज्ञेय’ कहा गया है। अज्ञेय वह है, जिसे पूरी तरह जाना जा सकना सर्वथा असंभव है। दैवज्ञता का अर्थ होता अज्ञयज्ञ। जो स्वयं ही अपनी काट करने वाला शब्द है। संस्कृत में इसे ही ‘‘स्वतोव्याहत’’ कहेंगे जो स्वयं ही अपने को आहत कर रहा हो ऐसा शब्द। जो ‘‘दैवज्ञ’’ होने का दावा करते हैं। वे ‘‘अज्ञेय’’ को जानने का दावा करते हैं। तब वह अज्ञेय कैसे रहा?

यह सही है कि विश्व-चेतना के गर्भ में विद्यमान सूक्ष्म हलचलों को पकड़कर भविष्य का आभास प्राप्त किया जा सकता है और इसकी ऐसी पूर्व सूचना दी जा सकती है, जो समय होने पर पूरी तरह सही और प्रामाणित सिद्ध हो। किन्तु यह दैवज्ञ होने का प्रमाण नहीं। घटना प्रवाह की बारीक सूक्ष्म और विश्व-चेतना से सम्पर्क का प्रतिफल है। किन्तु इस घटना प्रवाह के नियामक घटक जड़ नहीं चेतन हैं। अतः उसके भावी स्वरूप के बारे में पूरी तरह निश्चिन्त नहीं रहा जा सकता है। प्रचंड चेतन-सत्ता में भिन्न-भिन्न घटक अपने सामूहिक पराक्रम से सामान्य प्रवाह को पूरी तरह उलट-पुलट सकते हैं। तब भविष्य की वह जानकारी तो विश्व-गर्भ में पल रही घटनाओं को जानकर दी गई थी, गलत सिद्ध हो सकती है। यह तो हुई सूक्ष्मदर्शियों की बात। इसका तात्पर्य मात्र इतना ही है कि दैवज्ञ होना किसी के लिए सम्भव नहीं है।
सामान्य व्यक्ति तो किसी ऐसी सूक्ष्म दृष्टि से भी वंचित ही रहते हैं। ऐसी स्थिति में उन्हें तो भविष्य के बारे में और भी कुछ मालूम नहीं हो पाता। विडम्बना यह है ऐसे ही लोग भविष्य जानने और बताने के लिए चतुर व्याकुल रहते हैं।
इसका यह अर्थ नहीं कि भविष्य की योजनायें न बनाई जायें और विगत का लेखा-जोखा न लिया जाय। ऐसा करना तो अत्यन्त आवश्यक हैं। किन्तु जरूरत दो बातों की है— (1) योजना और कल्पना का भेद सदा स्मरण रखा जाए (2) भविष्य का स्वरूप अनिश्चित है वर्तमान निश्चित है, यह स्मरण रखा जाये और अनिश्चित से बहुत अधिक समय उसे दिया जाए, जो निश्चित है, उपलब्ध है।
योजना व्यवस्थित होती है। कल्पना भी व्यवस्थित हो सकती है, पर वह तब तक कल्पना ही कहलायेगी, जब तक साधनों का विचार न कर लिया जाय और कार्य पद्धति निश्चित कर क्रम-निर्धारण न कर लिया जाय सामान्यतः तो कल्पनायें अव्यवस्थित ही होती हैं। पर उन्हें व्यवस्थित कर लेने भर से काम चलने वाला नहीं। योजना की एक विशेषता यह भी है कि उसमें इच्छाओं की परस्परपूरकता का ध्यान रखा जाता है। अभी पहलवान बनने की योजना बना ली दूसरे दिन संगीतकार बनने की योजना तैयार होने लगी और अगले दिन दार्शनिक बनने की योजना सामने आ गई इसे योजना नहीं, काल्पनिक उड़ान ही कहा जायेगा। योजना बनाने पर साधनों परिस्थितियों का गम्भीर विश्लेषण तथा कार्य पद्धति की व्यापक जानकारी आवश्यक होती है। हम जो कुछ करना चाहते हैं, वैसा ही अब तक जिन लोगों ने किया है, उन्हें कौन-कौन से साधन जुटाने पड़े किन-किन परिस्थितियों से कैसे-कैसे मुकाबला करना पड़ा और उन परिस्थितियों से वर्तमान का अन्तर कैसा और कितना है यह सब जानना—समझना होता है। इन सबके बाद निष्ठा, लगन की तीव्रता—तत्परता उपेक्षित होती है।
उन्नति और प्रगति की आकांक्षा छोड़ देने पर मनुष्य-जीवन का प्रयोजन ही विलुप्त हो जाता है। संकल्पों—महत्वाकांक्षाओं से रहित व्यक्ति तो पशुवत् ही हो जायेगा। उस हेतु प्रयास—पराक्रम आवश्यक है। किन्तु उनकी कल्पना और चिन्ता में ही उलझे रहना मानसिक शक्ति का अपव्यय मात्र हैं। जो शक्ति आनन्द, प्रसन्नता और क्रियाशीलता बनाये रखने के लिए सौंपी गई है वह काल्पनिक उड़ानों और विभीषिकाओं में ही डूबते-उतराते रहने और इस तरह निष्क्रियता बढ़ाते रहने का आधार बना दी जाय, तो इससे बड़ी मूढ़ता और क्या होगी?

भविष्य का ताना बाना बुनने का अभ्यास हो जाने पर सम्भावित विफलताओं—विपत्तियों का भास भी मनःक्षेत्र में सजीव होने लगता है। तब चिन्ता-रोग मनुष्य को अपनी लपेट में लेता है और उसे तहस-नहस करने लगता है। यदि सोचने का क्रम ऐसा हो जाए कि कठिनाइयों की ही कल्पनायें सताती रहें, तो भयंकर सम्भावनाओं के चित्र सामने आ-आकर दिन-रात भयभीत और परेशान करने लगेंगे। स्पष्टतः इससे खिन्नता-निराशा बढ़ती है और पुरुषार्थ-क्षमता घटती चली जाती है। किसी कार्य को आरम्भ करते ही यदि असफलतायें ही सामने खड़ी दीखने लगीं तो फिर उत्साह शिथिल हो जाने से कार्य-सिद्धि कठिन ही मानी जानी चाहिए।
भविष्य के प्रति हताश होने या काल्पनिक उड़ानें भरने के स्थान पर एक सुनिश्चित योजना बनाकर उस पर निरन्तर चलते रहना ही सार्थकता सफलता का मार्ग है। भविष्य की कल्पनाओं में उलझने के पहले वर्तमान परखना-तोलना जरूरी होता है। वर्तमान में अभावों का ही नहीं उपलब्धियों का भी स्मरण चिन्तन करें। यह सुरदुर्लभ मानव-जीवन बहुत मूल्यवान उपलब्धि है। हमें यह प्राप्त हुआ है, जो कल्पवृक्ष और कामधेनु की तरह फलदायी है। इन उपलब्धियों का स्मरण कर मन को प्रफुल्ल रखें कि प्रगति और उन्नति का उत्साह प्रफुल्ल मन में ही उत्पन्न होता है। भविष्य की मृगतृष्णा के पीछे दौड़ने वालों को सदा दूर के भव ही लुभाते रहते हैं। उन्हें सदा बड़ी सौन्दर्य और प्रसन्नता दिखाई देती है, जहां वे आज नहीं हैं। पर यह मृगतृष्णा मात्र निरर्थक दौड़-धूप और थकान का ही कारण बनती है। ऐसी दौड़ कभी भी समाप्त नहीं होती, क्योंकि उसको कोई लक्ष्य नहीं होता। निश्चित लक्ष के लिए की जाने वाली दौड़ वर्तमान का भली भांति लेखा-जोखा करने और अपनी उपलब्धियों का स्मरण कर प्रसन्न रहने से ही सम्भव हो पाती है।
भविष्य में क्या होने वाला है, जो होना निशित हो उसी के लिए प्रयत्न करें, इसका अता पता लगाना हो तो परिस्थितियों, आधारों और लक्ष्यों के आधार पर जानने का प्रयत्न करना चाहिए। इस प्रकार की सम्भावनायें तथ्यपूर्ण कल्पनाओं के आधार पर ही की जा सकती है। न कि ज्योतिषियों द्वारा की गई ग्रह गणना के आधार पर। ग्रह गणित अन्तरिक्षीय व्यवस्था पर प्रकाश डालता है, उससे ऋतु परिवर्तन जैसे अनुमान लगाये जा सकते हैं। पृथ्वी के वातावरण पर उसका प्रभाव पहुंचा यह भी ग्रह विद्या का विषय हो सकता है। अंतर्ग्रही हलचलें व्यापक क्षेत्र पर असर डाल सकती है पर ऐसा नहीं हो सकता कि हर व्यक्ति की हर स्थिति उसी से प्रभावित होती हो। फिर भविष्य में किस व्यक्ति को किस कार्य में, कब, कितनी सफलता असफलता मिलेगी, इसका आंकलन ज्योतिष के आधार पर करने का तो कोई तुक ही नहीं है। ऐसे दुर्बल आधार पर यदि भविष्य की सम्भावना सोची गईं और उसके सहारे योजनायें बनाईं गईं तो समझना चाहिए कि भ्रम जंजाल में उलझकर अपना अहित ही किया जा सकता है।
वस्तुतः हमें प्रारब्ध के चक्कर में न फंसकर आशावान्, उत्साही और कर्मशील बनना चाहिए। मनुष्य के कर्म ही उसका भाग्य बनाते हैं। भाग्य तो कर्मों का पिछलग्गू है। हम अपने भाग्य के निर्माता स्वयं हैं। भाग्य को पुरुषार्थ की छाया मात्र समझना अधिक उचित हैं। यदि कर्म ही हमारा धर्म बन जाये तो फिर हमें उन्नति के पथ पर बढ़ने से कौन रोक सकता है? अतः भाग्यवान बनने के लिए हमें विवेकशीलता एवं सच्ची निष्ठा से सदैव कर्म करते रहना चाहिए।
----***----

भाग्यवाद के नाम पर पनपती विकृतियां
*******

प्राचीनकाल में ज्योतिष का सीधा सम्बन्ध नक्षत्र विद्या से था। सुदूर स्थित ग्रह नक्षत्रों का ज्ञान, उनकी गति गणना और स्थिति का वैज्ञानिक अनुसंधान अपने देश में उस समय चरम सीमा पर पहुंचा हुआ था जबकि पृथ्वी के कई क्षेत्रों के लोग नदी, स्रोतों और झरनों के किनारे बैठकर जानवरों की तरह पानी पिया करते थे। जब तक ज्योतिष विशुद्ध विज्ञान का विषय रहा तब तक इस दिशा में काफी प्रगति होती रही और लोगों में कर्म, परिश्रम तथा पुरुषार्थ के प्रति आस्था भी बनी रही। पर न जाने किस काल में यह मान्यता चल पड़ी कि लाखों मील दूर पर स्थित तारे और नक्षत्र एक-एक व्यक्ति के निजी जीवन पर अपना विशिष्ट प्रभाव डालते हैं।
फलित-ज्योतिष, हस्तरेखा, अंक विज्ञान, आकृति विज्ञान न जाने कितनी विद्यायें चल पड़ीं जिनके माध्यम से मनुष्य अनागत को जानने की चेष्टा करने लगा। कहा जाता है कि इन विद्याओं से भविष्य को जानकर व्यक्ति संभावित विपत्तियों से बच सकता है। इस मान्यता की संगति भारतीय संस्कृति के प्राण-कर्मफल के सिद्धान्त से कहां मेल खाती है? प्रत्येक भारतीय धर्मानुयायी यह जानता और मानता है कि हम जो कर्म कर चुके हैं उनका ही फल आज भोग रहे हैं और जो आज कर रहे हैं उनके सत्परिणाम या दुष्परिणाम कल भोगने पड़ेंगे तो भविष्य की सम्भावित घटनायें जानकर व्यक्ति उनसे कहां तब बच सकता है। पहली बात तो यह कि उन घटनाओं को जाना ही नहीं जा सकता और जान भी लिया जाय तो उनके परिणामों से बच पाना असंभव है फिर उन्हें जानने से क्या लाभ?

लाभ तो कुछ नहीं होता। हां हानि की ही अधिक सम्भावना रहती है। एक व्यक्ति को यदि पता चल जाये कि वह कल मरने वाला है तो वह आज से ही मरने के समान हो जायेगा। वह कल मरे या न मरे पर आज उसका खाना-पीना छूट जायेगा, नींद खो जायेगी, बेचैनी, चिन्ता, उद्वेग और शोक की काली छायाएं उसे घेर डालेंगी। और भले ही वह कल मरने वाला न हो पर यदि उसे भविष्य वक्ता पर पूरा विश्वास है तो वह कल की अपेक्षा आज ही मर सकता है और कल तो उसकी मृत्यु जो नहीं आनी हो—वह भी निश्चित हो जाती है।
इस तथ्य को किसी कहानीकार ने एक कथा के माध्यम से बड़े सुन्दर ढंग से समझाया है। कहा जाता है कि सृष्टि के निर्माण होने के बाद विधाता ने प्रत्येक मनुष्य को जन्म लेने पर उसका भविष्य सुना देने का नियम बनाया था। उस नियम का बराबर पालन भी किया जाता। एक बार किसी कुकर्मी व्यक्ति ने पुनर्जन्म लिया पिछले जन्म के पापों का दुष्परिणाम उसे इस जन्म में भोगना था अतः उसका भाग्य बड़े ही भयंकर ढंग से लिखा गया। 60 वर्ष की आयु तक उसकी किस्मत में तमाम कठिनाईयां और विपत्तियां लिखी गई थीं। फिर उसे एक ऐसे भयंकर रोग से ग्रस्त होना बताया गया कि उसके सारे शरीर में कीड़े पड़ जायें। चालीस वर्ष तक रोग की इन यातनाओं को सहते हुए उसके भाग्य में सौ वर्ष की आयु पार करने के बाद मृत्यु लिखी गयी।
यह भविष्य उस व्यक्ति के जन्म लेते ही नियमानुसार सुनाया गया। एक-एक विपत्ति का वर्णन सुनकर वह व्यथित होता गया और अन्त में जाकर वह इतना चिंतित तथा उद्विग्न हो उठा कि सौ वर्ष की उम्र जीना तो दूर रहा वह तत्क्षण ही भय के कारण मर गया। यह एक रूपक की तरह है जिसे पढ़कर समझना चाहिए कि दूरदर्शी और करुणामय परमात्मा यदि कर्मफल दृष्टि से किसी का भाग्य निश्चित करता भी हो तो उसे जानने के कोई सूत्र नहीं छोड़ता। यदि इस प्रकार के सूत्र छोड़े जाते तो मनुष्य अपना सारा भविष्य पहले से ही जान लेता और यदि भाग्य में सुख सुविधायें लिखी हैं तो पहले से ही निश्चिन्त होकर बैठा जाता। क्योंकि करने से तो कुछ होना ही नहीं है नियति ने पहले से ही सब कुछ निश्चित कर रखा है। फिर कुछ करने कराने से क्या अन्तर पड़ता है। और यदि भाग्य कष्ट विपत्तियां ही हैं तो क्यों न पहले से ही आत्म-हत्या कर उनसे छुटकारा पा ले।
कर्मफल के इन सामान्य सिद्धान्तों से परिचित होने के बावजूद भी शिक्षित अशिक्षित लोगों को अपना भाग्य जानने के लिये इधर-उधर भटकते हुए देखा जा सकता है। लोगों में अपना भविष्य जानने की इतनी उत्सुकता है कि ज्योतिष आज कल एक लाभदायक व्यवसाय के रूप में विकसित है। ज्योतिषी, हस्तरेखा विद्, आकृति विज्ञानी, रमलविद्, आदि भविष्य वक्ता भोली जनता को भाग्य सितारों की चाल बताकर दोनों हाथों से अपना उल्लू सीधा करते रहते हैं। यही नहीं तथाकथित प्रगतिशील अखबारों और पत्र पत्रिकाओं में भी दैनिक, साप्ताहिक, मासिक तथा वार्षिक राशिफल छपते रहते हैं। कई लोग तो राशिफल देखने के लिए ही अखबार खरीदते हैं। समझ में नहीं आता कि अपनी प्रगतिशीलता का ढिंढोरा पीटने वाले अखबार भी इस अवसर वादिता से लाभ उठाने में क्यों संकोच नहीं करते?

अखबारों और पत्र पत्रिकाओं की भविष्यवाणियों में स्पष्ट रूप से अन्तर देखा जा सकता है। यह मान भी लिया जाय कि नक्षत्र और फलित ज्योतिष विद्या सही भी है और उसका प्रभाव भी होता है तो एक एक व्यक्ति के लिए निश्चित भविष्य रहना चाहिए और फलित ज्योतिष के गणित से सभी ज्योतिषियों को समान निष्कर्ष पर पहुंचना चाहिए। जैसे दो और दो चार होते हैं भविष्य विद्या की सत्यता भी इतनी ही निश्चित रहनी चाहिए। दो और दो का जोड़ कोई भी लगाये योगफल चार ही आता है उसी प्रकार भविष्य जानने के लिए लगाया गया हिसाब भी निश्चित परिणाम देने वाला रहे। परन्तु ऐसा नहीं होता। एक राशि का भविष्यफल किसी अखबार में कुछ छपा है और किसी में कुछ और। कोई अखबार वृश्चिक राशि के लिए यह सप्ताह शुभ तथा मंगलकारी बताता है तो कोई अखबार अशुभ और खतरों से सतर्क रहने का निर्णय देता है। हालांकि ये भविष्यवाणियां कभी सच सिद्ध नहीं होतीं फिर भी लोग प्रति सप्ताह या प्रतिदिन इन भविष्य फलों के पृष्ठ बड़ी बेताबी से उलटते तथा पढ़ते हैं। यह कहां तक सच सिद्ध हो सकता है कि संसार में केवल 12 प्रकार की घटनायें या परिस्थितियां ही होती हैं, जिनमें मेष, वृषभ आदि राशियों के लोगों को जीना पड़ता है जबकि प्रत्येक व्यक्ति की अपनी निजी परिस्थितियां और घटनायें अलग-अलग होती हों।
इस साधारण सी बात पर कोई ध्यान न देते हुए अपना भविष्य जानने के लिए सड़कों पर बैठ कर दस या पच्चीस पैसे में भाग्य देखने वाले लोगों से लेकर एयरकन्डीशन होटलों में ठहरने वाले ज्योतिषियों तक के चक्कर काटते रहते हैं। सच तो यह है कि ज्योतिष आज विशुद्ध व्यवसाय बन गया है और इस अव्यवसाय में लगे लोग अपने फन में ऐसे माहिर होते हैं कि आस-पास जैसे ही ग्राहक मण्डराता दिखाई दे वे तुरन्त उसे फांस लेते हैं। लोग भी इतने आंख से अंधे होते हैं कि छोटे-छोटे कार्यों से लेकर बड़े अभियानों तक के ढुंढ़वाने के लिए ज्योतिषियों के आस-पास चक्कर काटते रहते हैं। शादी का मुहूर्त निकलवाना हो, या बच्चे को स्कूल में भर्ती करवाना हो, नया घर बनवाना हो अथवा किसी यात्रा पर निकलना हो—बिना ज्योतिषी से पूछे कोई काम करवाने की हिम्मत नहीं पड़ती।
साधारण पढ़े-लिखे या अशिक्षित लोग ही इस तरह की रीति-नीति अपनाते हों, ऐसी बात भी नहीं है। शिक्षित और प्रबुद्ध आधुनिकतावादी भी ऐसे अन्धविश्वासी व्यक्तियों की कमी नहीं है। फिर भी प्रायः साधारण मध्य वर्ग के लोगों को ज्योतिषियों के चक्कर  में फंसते अधिक देखा जाता है, इसका कारण है गरीब आदमी कम से कम मध्यमवर्ग की सी सुविधाओं वाला जीवन जीने की आशा करता है और मध्यम वर्ग का व्यक्ति धनवान व्यक्ति की तरह जीना चाहता है। गरीब व्यक्ति तो फिर भी किसी तरह संतोष करता रहता है पर मध्यमवर्ग में धनवान बनने की उत्कण्ठा इस कदर व्याप्त रहती है कि वह बिना परिश्रम और पुरुषार्थ किये ही धनवान बनने की आकांक्षा करने लगता है, और इसी आकांक्षा की सम्भावना को जानने के लिए ज्योतिषियों के चक्कर में फंसता जाता है।
जिस प्रकार सभी क्षेत्रों में नये प्रयोग हो रहे हैं और नयी पद्धतियां चल पड़ी हैं उसी प्रकार है ज्योतिष के क्षेत्र में भी अंक विज्ञान की नई धारा लोकप्रिय होने लगी है। अंक विज्ञानी प्रत्येक अंक की अलग-अलग संख्या निर्धारित रखता है जैसे क की 1 तो ख की 2। अब प्रश्नकर्ता के नाम से या प्रश्न के अक्षरों के हिसाब लगा कर उसका मूल्य निकालता है फिर उसके अनुसार भविष्यवाणी करता है। कहना नहीं होगा कि अंकों की विशेषताएं पहले से ही निर्धारित रहती हैं और उन्हीं के अनुसार भविष्य बताया जाता है।
अंकों की निर्धारित विशेषताओं का कोई वैज्ञानिक आधार नहीं होता वे केवल कल्पना द्वारा ही निर्धारित किये जाते हैं। अतः उनकी प्रामाणिकता और सत्यता का कोई आधार नहीं बताया जा सकता है। नयी पद्धतियों की तरह भविष्यवाणियों का यह नया ढंग भी आजकल आधुनिक लोगों को काफी लोकप्रिय हो रहा है।
फलित ज्योतिष के पक्षपातियों का कहना है कि यह एक विशुद्ध विज्ञान है और पश्चिम में भी बड़ा लोकप्रिय है वस्तुतः यह तर्क फलित ज्योतिष की प्रामाणिकता को सिद्ध नहीं करता वरन् हमारी मानसिक दासता का ही परिचय देता है। बहुत से विषयों में हम पश्चिमी धारणाओं का हवाला देकर यह बताने की कोशिश करते हैं कि हम गलत नहीं हैं। हम गलत हैं या नहीं है यह इससे भले ही सिद्ध नहीं होता पर अवश्य सिद्ध हो जाता है कि हम तीस साल बीत जाने के बाद भी मानसिक दृष्टि से पश्चिम के ही अनुयायी है।
निस्सन्देह पश्चिम ने विज्ञान के क्षेत्र में आशातीत प्रगति की है पर इसका तात्पर्य यह नहीं है कि वहां जो कुछ भी प्रचलित है वह सब सत्य है। विज्ञान के क्षेत्र में पश्चिम के लोग आगे हैं पर अन्धविश्वास के क्षेत्र में भी वे हमसे पीछे नहीं हैं, बहुत आगे हैं। वहां ऐसे-ऐसे अन्धविश्वास प्रचलित हैं जिनकी हम कल्पना भी नहीं कर सकते। जैसे कहा जाता है कि पश्चिमी देशों में अधिकांश लोग तेरह का अंक अशुभ मानते हैं। वहां के कई होटलों में इस नम्बर का कमरा ही नहीं रखा जाता। ग्यारह, बारह के बाद सीधे चौदह की संख्या आ जाती है तो फलित ज्योतिष को लेकर भी वहां इसी तरह के अन्धविश्वास चलते हैं तो इसमें क्या आश्चर्य। यह जरूर आश्चर्य की बात है कि हम लोग उनके सन्दर्भ देकर अपने को सही प्रमाणित करने की चेष्टा करते हैं।
ज्योतिष विद्या के अन्तर्गत प्रायः अज्ञात अंकों और कल्पित शक्तियों का आधार लेकर निष्कर्ष निकाले जाते हैं। एक आकृति विज्ञान और हस्तरेखा विद्या ही ऐसी पद्धतियां हैं जो शरीर को आधार बनाकर चलती हैं। हस्तरेखाओं को विधाता की लिपि समझा जाता है और एक मर्मज्ञ कहा जाने वाला हस्तरेखा शास्त्री जो कह देता है उसे अटल सत्य के रूप में स्वीकार कर लिया जाता है। सब लोगों की रेखायें भी भिन्न भिन्न होती हैं। इसलिये उनसे अलग अलग परिणामों के भी निष्कर्ष निकाले जाते हैं तो कहा जा सकता है कि भविष्य ज्ञान के लिए हस्तरेखाएं तो प्रमाणित आधार हैं।
यहां हस्तरेखा के सम्बन्ध में कुछ बातें जान लेनी चाहिए। हस्तरेखाएं सभी व्यक्तियों की अलग-अलग होती हैं और किसी की एक दूसरे से नहीं मिलती यह तो ठीक है परन्तु यह कोई भविष्य ज्ञान का स्रोत नहीं है। मनोवैज्ञानिकों के अनुसार हस्तरेखाएं मनुष्य के मनोभावों और प्रवृत्तियों का संकेत देती हैं, न कि उसके भविष्य का। तीव्र संकल्प शक्ति द्वारा उन्हें कभी भी बदला जा सकता है और वैसे भी सात वर्ष में हस्तरेखाएं अपने आप बदल जाती हैं, क्योंकि तब व्यक्ति कि रुचियां और प्रवृत्तियां काफी कुछ बदल जाती हैं। तो हस्तरेखाओं के आधार पर भविष्य का सुनिश्चित ज्ञान कैसे सम्भव हो सचाई तो यह है कि व्यक्ति का अपने जीवन के भविष्य में झांकना कठिन ही नहीं असम्भव है।
हमें अनुगृहीत होकर भाग्य के जानने के लिए इधर-उधर भटकने की अपेक्षा परिश्रम और पुरुषार्थ द्वारा अपने भाग्य का निर्माण करने में लगाना चाहिए। भाग्य को जानना असम्भव है पर उसका निर्माण किया जा सकता है। यह चेतना जब प्रत्येक व्यक्ति में जागेगी तो समाज में कर्मठता, पुरुषार्थ और लगन की भावना पैदा होगी।
----***----

पुरुषार्थ ही समृद्धि का राजमार्ग
*******

लाल बहादुर शास्त्री ने अपने 9 माह के प्रधान मन्त्रित्व काल में वह यश—श्रेय प्राप्त कर लिया जो संसार का कोई भी नेता नहीं पा सका। शास्त्री जी एक साधारण परिवार के थे। वे स्वयं बढ़े, विकसे और बड़े बने। आत्मावलम्बन की शक्ति ही उनके जीवन में दृढ़ता बनकर विकसित हुई थी।
यही गुरुमंत्र उन्होंने अपनी सन्तान को भी दिया। एक बार उनसे किसी मित्र ने प्रश्न किया—‘आप अपने बच्चों को थोड़ा सहारा देते तो वे भी आज अच्छे स्थानों पर होते? शास्त्रीजी हंसकर बोले—‘अवश्य होते, पर उनमें योग्यता न होती। जो स्वावलम्बन और आत्मविश्वास के साथ बढ़ता है उसकी योग्यता, दृढ़ता, कर्मठता, साहस और कर्तव्य भावना अदम्य होती है।’

उन्होंने कहा—‘फूल कहीं भी हो वह खिलेगा ही—बगीचे में हो, जंगल में हो या कमरे में’ बिना खिले उसे मुक्ति नहीं। बगीचे का फूल है, उसकी चिन्ता स्वयं उसे नहीं रहती। जंगल का फूल इतना चिन्ता मुक्त नहीं, उसे अपना पोषण आप जुटाना पड़ता है, अपना निखार आप करना पड़ता है। कहते हैं कि इसलिए खिलता भी वह मन्दगति से है। सौरभ भी धीरे-धीरे बिखेरता है। किन्तु उसकी सुगन्ध बड़ी तीखी होती है। काफी दूर तक वह अपनी मंजिल तय करती है। जंगल का फूल यद्यपि अपने आकार में बहुत छोटा होता है और कई बार वह फूल खिल नहीं पाता है तो भी अपनी सुगन्ध में वह दूसरे फूलों से हल्का नहीं पड़ता वजनी ही होता है।
यह सिद्धान्त मनुष्य के विकास में भी लागू है। दूसरों का सहारा लेकर बहुत ऊंचे पहुंचे हुए लोगों में न तो साहस, दृढ़ता होती है और न वे ‘गड्स’ होते हैं, जो अपने आप विकसित हुए व्यक्ति में स्थाई रूप से होते हैं। सफलता की मंजिल भले ही देर से मिले पर अपने पैरों की गई विकास यात्रा अधिक विश्वस्त होती है, मोटर रेल का सहारा लेकर बढ़ने में जहां शीघ्र पहुंचना संभव है वहां अनियमित होना, रास्ते में टूट-फूट, लेट होना और बिगड़ जाना भी संभव है। पद यात्रा से अधिक विश्वस्तता सहारे की यात्राओं में नहीं, भले ही उसमें कुछ अधिक सुविधा हो।
संसार में कार्य करने के लिए स्वयं का विश्वास पात्र बनना आवश्यक है। आत्म शक्तियों पर जो जितना अधिक विश्वास कर पाता है, वह उतना ही सफल और बड़ा आदमी बनता है। वाशिंगटन एक मामूली सिपाही से अमेरिका की स्वतंत्रता का प्रतिस्थापक बना। अमेरिका के प्रायः सभी राष्ट्रपति अत्यन्त छोटी अवस्था से स्वयं विकसित हुए। नैपोलियन फ्रांस का एक छोटा-सा सिपाही था, वह स्वयं बढ़कर सेनापति बना। एक अस्पताल में साधारण प्यून से बढ़ते-बढ़ते राष्ट्रपति बनने वाले सनयात सेन को कोई नहीं भूल सकता। इन महापुरुषों ने ‘‘यस्य यावांश्च विश्वास्तस्य सिद्धिश्च तावती।’ जिसने अपने आप पर विश्वास किया उसने सिद्ध सफलता पाई’’ कहावत को चरितार्थ किया है।
कारडिनल लिखते हैं—‘हर व्यक्ति के जीवन में ऐसे अवसर आते हैं जिनका बुद्धिमानी से उपयोग करके मनुष्य बिना भाग्य की प्रतीक्षा किए बड़ी सफलतायें प्राप्त कर सकता है।’

नेल्सन की कहानियां अंग्रेज बड़े प्रेम से पढ़ते हैं और आत्म विश्वास की शक्ति की व्याख्या करते समय उसके उदाहरण देते हैं। नेल्सन कहा करता था ‘‘अविश्वास के लिए मेरे जीवन में कोई स्थान नहीं है। मैं जहां जुट जाता हूं तथा सफलता निश्चित रहती है। जिसके पास दृढ़ और अडिग आत्म-विश्वास और साहस है, वह निश्चय ही अपना भाग्य निर्माण करता है।’’

श्रीयुत् नाना भाई थोपड़े व्यापार के क्षेत्र में बम्बई के अब्दुल भाई करीम, शिक्षा के क्षेत्र में सुबोध चन्द्र राय, ईश्वरचन्द्र विद्या सागर, व्यावसायिक प्रगति के लिए सेमुअल एंड्रयूज आदि के नाम उल्लेखनीय हैं, इन्होंने कठिनाइयों और अगर मगर की परवाह किए बिना आत्मशक्तियों को जीवन के क्षेत्र में उतारा और मनुष्य शक्ति को सार्थक सिद्ध कर दिखाया।
बहुत से लोग कहा करते हैं—‘यदि मैं स्वतंत्र होता और मेरे पीछे बाल बच्चों का झगड़ा न होता, मेरी शिक्षा इतनी होती, मुझे पूंजी मिल गई होती तो मैं बहुत काम कर सकता था। परन्तु यह उनकी निर्बलता है। बड़ा काम करने के लिए न बाल बच्चे रुकावट हैं और न धनाभाव। परिस्थितियां संसार में न्यूनाधिक एक जैसी ही हैं। जिन्हें रुकावट समझा जाता है, वे समस्यायें ही सफल व्यक्तियों की प्रेरक बनी हैं। कई महामानवों ने तो जेल में भी बड़े-बड़े ग्रन्थ लिखे हैं। सोच-समझ के साथ जीवन के प्रत्येक दिन को अमूल्य मानकर अपने मन को ऊंची अवस्था में ले जाने को अपने आप प्रयत्न करते हैं। उनकी थोड़ी सी सफलता थी चिरस्थाई, सन्तोषदायक और व्यावहारिक होती है।’

अपने आप बढ़ने में सच्चाई और ईमानदारी रहती है, मनुष्य की वह बड़ी शक्ति है, उससे उसका हृदय खुला रहता है, वह किसी भी समय अपने आपको व्यक्त कर सकता है। वह घबराता भी नहीं, परेशान भी नहीं होता। यह कष्ट तो परावलम्बियों को ही होते हैं। जो दूसरों के सहारे उठता है उसे बात-बात पर गिर जाने का भी भय बना रहता है। सच्चे लोग अपने गुण, अपनी प्रतिभा और अपने सौन्दर्य के बारे में नहीं सोचते। अपनी इस सरल अबोधता के कारण वे लोगों को अपनी ओर आकर्षित करते हैं, उनके हृदय में विश्वास, प्रेम और प्रतिष्ठा का स्थान पाते हैं, यह सफलता ही किसी बड़ी से बड़ी सम्पन्नता जैसी सुखदायक होती है।
अपने भाग्य को स्वयं बन जाने की राह देखना भूल ही नहीं, मूर्खता भी है। यह संसार इतना व्यस्त है कि लोगों की अपनी परवाह से फुरसत नहीं। यदि कोई थोड़ा-सा सहारा देकर आगे बढ़ा भी दे और उतनी योग्यता न हो तो फिर पश्चात्ताप अपमान और अवनति का ही मुख देखना पड़ता है। स्वयं ही मौलिक सूझ-बूझ और परिश्रम से बनाए हुए भाग्य में इस तरह की कोई आशंका नहीं रहती, क्योंकि वैसी स्थिति में अयोग्य सिद्ध होने का कोई कारण ही नहीं होता। जितनी योग्यता बढ़ती चले सफलता की मंजिल उतनी प्राप्त करता चले। रास्ता सबके लिए खुला है, उस पर चलकर कितना पार कर सकता है, वह व्यक्ति की अपनी लगन, साहस और विश्वास पर निर्भर रहता है।
शास्त्रकारों ने पुरुषार्थियों की स्थान-स्थान पर वन्दना की है। कोई महाभाग लिखते हैं—

धीमन्तो वन्द्य चरिता मन्यन्ते पौरुषं महत्।
अशक्ता पौरुषं कर्न्तु क्लीवा दैवमुपासते॥
अर्थात्— बुद्धिमान व्यक्तियों ने सदैव व्यक्ति के उत्थान के लिए पुरुषार्थ को प्रधान माना है। भाग्य और देवों के सहारे उन्नति का मार्ग खोजने वाले नपुंसक पुरुषार्थ-विहीन व्यक्तियों की विद्वज्जन निन्दा करते हैं।
मनुष्य की आध्यात्मिक विभूतियां जाति वर्ण—जन्म के आधार पर नहीं, उसके गुण स्वभाव के रूप में विद्यमान होती है, उसके बदले में सांसारिक सम्पत्तियां आसानी से खरीदी जा सकती हैं। अच्छा, स्वास्थ्य, ऊंची विद्या, धन-वैभव, साथियों का सहयोग, जन-सम्मान, पद, नेतृत्व, कला-कौशल, यश-वर्चस्व आदि कितनी ही सुखद सम्पदायें मनुष्य को प्रसन्नता प्रदान करती है और वह उन्हें पाने के लिए सचेष्ट भी रहता है। फिर भी बहुत कम लोग इन्हें प्राप्त कर सकने में सफल होते हैं, अधिकांश को इनके लिए हाथ मलते हुए ही रहना पड़ता है। लोग तरह-तरह की मनोकामनाएं करते रहते हैं पर यह भूल जाते हैं कि चाहने और कल्पना करने भर से कोई प्रयोजन पूरा नहीं होता उलटे बढ़ी-चढ़ी महत्वाकांक्षायें पूरी न होने पर निराशा और खीझ ही हाथ लगती है। यह तथ्य जितनी अच्छी तरह जितनी जल्दी समझ लिया जाय उतना ही अच्छा है कि विभूतियों के बदले ही सम्पदाएं मिलीं हैं। गुणों के आधार पर ही किसी को सफलताओं का श्रेय उपलब्ध होता है।
लम्बी यात्रा में घर से जाने पर बैंकों से ट्रेवलर चैक प्राप्त कर लिये जाते हैं। उन्हें कहीं भी बैंकों में भुनाया जा सकता है और बदले में नकद पैसा पाया जा सकता है। पैसा जेब में हो तो बदले में कहीं भी सामान या सहयोगी खरीदा जा सकता है। ट्रेवलर चैक या नकदी की छोटी-सी जेब में रखा जा सकता है। उनका दूसरों को पता नहीं चलता पर जब बदले से सामान खरीदा जाता है तो उनका ढेर सबको दिखाई पड़ता है और मन चाहे उपयोग में वह काम आता है। ठीक उसी प्रकार मनुष्य के सद्गुण उसकी ईश्वर प्रार्थना आध्यात्मिक एवं ठोस सम्पत्ति हैं उनके बदले में भौतिक सुख-साधन खरीदे जा सकते हैं। उन्नतिशील सफल मनुष्यों में से प्रत्येक में कुछ सद्गुण रहे हैं उनके बिना किसी के लिए भी कोई महत्वपूर्ण सफलता शक्य नहीं होती।
प्रशंसनीय सफलतायें तो सद्गुणों पर आश्रित हैं ही, निन्दनीय सफलताओं के पीछे भी उन्हीं का वर्चस्व काम कर रहा होता है। डाकू अपने नैतिक आचरण के कारण जेल जाता है, नरक भुगतता है, घृणास्पद बनता है, पर उसे जो धन लूटने में सफलता मिलती हैं  उसमें साहस का सद्गुण ही काम कर रहा होता है। साहस न हो तो मात्र अनैतिक आचरण अपनाने भर से डाका डालने में सफलता नहीं मिल सकती। ठगों की जितनी निन्दा की जाय उतनी कम है। किन्तु मधुर भाषण करके दूसरों का विश्वास अर्जित कर लेने की कुशलता उन्हें ठगी में सफल बनाती है। यदि उनमें यह गुण न होता तो उनका रूखा कर्कश व्यवहार किसी से घनिष्ठता ही न बनने देता और विश्वास अर्जित किए बिना ठगी करके कुछ प्राप्त कर सकना संभव ही न होता। बेईमान लोग तब सफल होते हैं जब लोगों पर अपने ईमानदार होने की धाक जमा लेते हैं। दूध में पानी बेचने वाले यही बोर्ड लगाते और प्रचार करते हैं कि हमारे द्वारा बेचा गया दूध पूर्णतया शुद्ध मिलावट सिद्ध करने वालों को 500 रुपया इनाम मिलेगा इस प्रकार की घोषणा में ही लोग उसके पास पहुंचते और दूध खरीदते हैं यदि वही दुकानदार अपनी वस्तुस्थिति प्रकट कर दे और कह दे कि ‘‘हमारी दुकान पर आधा दूध आधा पानी’’ मिलता है उसमें अरारोट का आटा मिलाकर गाढ़ा बनाया जाता है तथा ऊपर जो मलाई है वह ब्लाटिंग पेपर की परत मात्र है ‘‘तब पता चलेगा कि बेईमानी से मालदार बना जा सकता है या नहीं। स्पष्ट है कि वस्तुस्थिति विदित होने पर कोई भी ग्राहक उसकी दुकान पर न फटकेगा और दिवाला पीट जायेगा। ईमानदारी में ही वह आकर्षण है जिसकी आड़ लेकर भी बेईमान लोग अपना उल्लू सीधा करते हैं मधुरता और विश्वसनीयता ही वह सुदृढ़ तत्व है जिसका आचरण ओढ़कर ठग और धूर्त एक बार तो काठ की हांड़ी पका ही लेते हैं। शौर्य और साहस का कवच पहन कर सामान्य स्तर के लोग महामानव बन सके हैं और इतिहास के पृष्ठ अपने चमत्कारी कर्तृत्व से गौरवान्वित कर सके हैं। आश्चर्य यह है कि इसी विशेषता का थोड़ा उपार्जन करके दुरात्मा व्यक्ति भी आतंक फैलाने और लूट-खसोट करने में सफलता प्राप्त कर लेते हैं। जिसमें कोई सद्गुण न हो—केवल भ्रष्ट आचरण ही जिसने अपना रखें हों उसका अनैतिक एवं अपराधी कार्यों को अपनाने पर सिर मुंड़ाते हो ओले पड़ने की कहावत चरितार्थ होती है। अपने पाप कर्मों का उन्हें अगले ही दिन दंड मिल जाता है। जितने दिन छिपे बचे रहते हैं और जितनी सफलता कमा लेते हैं उसमें उनकी सतर्कता, सूक्ष्मदृष्टि, स्फूर्ति, संतुलित मनःस्थिति संगठन क्षमता जैसे सद्गुण ही सहायक बने होते हैं।’’

क्रमबद्ध रूप से प्रगति करते चलने वाले और उन्नति के उच्च शिखर को छूने वाले व्यक्तियों को उनकी सफलतायें उनके सद्गुणों के कारण ही उपलब्ध हुई होती हैं। कहने लायक सभी आत्मिक एवं भौतिक उपलब्धियां किसी को भी अनायास नहीं मिलीं। उनके लिए जिन साधनों की जिस सहयोग की जिस परिस्थिति की आवश्यकता थी उनका सरंजाम परोक्ष रूप में मनुष्य की सद्गुण सम्पदा ही जुटाती है। दुर्गुणों से ग्रसित व्यक्ति किसी का सच्चा और स्थायी सहयोग नहीं पा सकता। साधन जुटाने के लिए सूझ-बूझ अनुभव और जोड़-तोड़ बिठाने के जरूरत होती है उसके अभाव में साधनहीन परिस्थितियां ही सफलता के मार्ग में पर्वत बनकर खड़ी हो जाती हैं। ओछे व्यक्तित्व के मनुष्य पर कोई विश्वास नहीं करता अस्तु एकाकी और असहाय स्थिति में पड़े पड़े अभीष्ट दिशा में बढ़ने से रुका ही रहना पड़ता है। कठिनाइयां हर काम में आती हैं। जो चाहा सो होता ही चला गया ऐसा अवसर तो कहीं किसी को भी नहीं मिलता। हर किसी को अपने ढंग से अड़चनों से निपटना पड़ता है यदि धैर्य साहस सन्तुलन और पुरुषार्थ जैसे गुण न हों तो वे अवरोध ही हिम्मत तोड़ देते और व्यक्ति हाथ पैर फैलाकर बैठ जाता है।
प्रगति का सुनिश्चित क्रम सदा से यही रहा है कि मनुष्य सद्गुणों को अपने स्वभाव का अंग बनाता है इससे उसका व्यक्तित्व प्रभावशाली बनता है, शरीर की सक्रियता और मस्तिष्क में सजगता उभरती है। इतनी समर्थता आ जाने पर अभीष्ट दिशा में तेजी से कदम बढ़ते हैं और सफलता के अवसर एक के बाद एक बढ़े चढ़े स्वर में मिलते चलते हैं। यही प्रवाह अन्ततः मनुष्य को ऐतिहासिक सफलताएं प्रदान करने की स्थिति तक पहुंचा देता है।
सद्गुणों में सबसे प्रारम्भिक और सबसे महत्वपूर्ण है श्रमशीलता। निरन्तर काम में लगे रहना, खाली न बैठना एक बहुत ही अच्छी आदत है। इससे शरीर और मस्तिष्क के कल पुर्जे सदा गतिशील रहते और उनकी तीक्ष्णता बढ़ती रहती है। सर्वविदित है कि निकम्मे पड़े रहने पर चाकू भी जंग खा जाता है इसके विपरीत बराबर काम में आने वाला औजार तेज रहता है और चमकता है। वह उस्तरा अभागा है जो जंग लगने के कारण नष्ट हो गया। जिसे क्षण-क्षण बाद सिल पर घिसा जाता है और घिसते घिसते जिसकी पीठ मात्र रह गयी उस उस्तरे की प्रशंसा ही की जायेगी। श्रमशीलता के आधार पर ही जीवन सम्पदा का पूरा मूल्य वसूल किया जाता है। समय अनमोल है। जीवन का अर्थ समय। वह तेजी से भागता चला जा रहा है और गया सो गया। फिर उसके लौटने की संभावना नहीं। ईश्वर ने समय के रूप में ही जीवन दिया है। इस समय का हम चाहें तो उपयोग कर सकते हैं, बदले में मन चाहे लाभ उठा सकते हैं और उसे आलस में पड़े-पड़े नष्ट भी कर सकते हैं। व्यर्थ में गंवाया गया समय दरिद्रता का अभिशाप देकर चला जाता है। समय को नष्ट करना अपने सुख सौभाग्य का अपने हाथों विनाश करना है।
कठोर श्रम करने के उपरान्त बीच में थोड़े थोड़े समय विश्राम की आवश्यकता पड़ती है सो उचित ही है। पर उसका आनन्द तभी है जब काम इतना पर्याप्त कर लिया हो कि थकान मिटाने की जरूरत पूरी तरह अनुभव होने लगे। भोजन का आनन्द तभी है जब करारी भूख लगे। भरे पेट पर भी सारे दिन कुछ न कुछ खाते रहा जाय तो कुछ भी आनन्द न मिलेगा। कड़ा परिश्रम करने पर जब गहरी थकान आती है तो थोड़ा सा विश्राम भी बहुत है— बार बार विश्राम की रट लगाये रहते हैं उन्हें उस सुस्ताने में भी कोई रस नहीं मिलता दिन में कड़ी मेहनत करने वालों को गहरी नींद आती है। पर उन्हें बिस्तर पर ही पड़े रहना है उन्हें करवटें बदलते हुए ही समय गुजारना पड़ेगा उन्हें नींद का आनन्द नहीं मिलेगा। कई व्यक्ति आराम की जिन्दगी जीना चाहते हैं। उनकी दृष्टि से काम न करना, निठल्ले समय गुजारना ही आराम है। ऐसे लोगों के लिए समय काटना भी भारी पड़ जाता है। निरर्थक की गपशप, मटरगश्ती, ताश, शतरंज आदि के सहारे दिन गुजारते हैं। इसके लिए उन्हें अपने जैसे और कुछ साथी तलाश करने पड़ते हैं या बनाने पड़ते हैं चोर अकेले ही चोरी नहीं कर पाते उन्हें एक गिरोह बनाकर चलाना पड़ता है। आलसी भी दिन काटने के लिए ठलुआ लोगों की कम्पनी बनाते हैं। इन मन मौजी लोगों में अन्य निठल्ले लोग भी शामिल हो जाते हैं और छूत की बीमारी की तरह अन्यों में भी यह कुटेव फैलाते हैं।
हम जीवित इसलिए हैं कि शरीर में श्वांस-प्रश्वांस आकुंचन-प्रकुंचन, रक्त भ्रमण, मल विसर्जन आदि क्रियाएं निरन्तर जारी रहती हैं। यदि यह हलचलें बन्द हो जाएं तो मरण में थोड़ा अन्तर है। श्रम करने का अपना आनन्द है जिसे वह मलने लगा समझना चाहिए जीवन रस के आस्वादन का सौभाग्य सुअवसर उसे ठीक प्रकार मिल सका। जो इस आनन्द से वंचित रहे समझना चाहिए कि उन्होंने अपने जीवन देवता को दुलार पाने से वंचित ही रखा है।
श्वेत बिन्दुओं का मूल्य हीरे मोतियों से बढ़कर है। परिश्रम करने का अर्थ सफलताओं को भावभरा आमन्त्रण देना है। शरीर की कार्यक्षमता और मानसिक तीक्ष्णता में उत्तरोत्तर वृद्धि करने वाले राजमार्ग पर चल पड़ना है। यह सोचना गलत है कि श्रम करने से शक्ति खर्च या नष्ट होती है और आराम करते रहने से स्वास्थ्य सुधरता है तथ्य इसके बिल्कुल विपरीत है। डायनेमो चलता है तो बिजली पैदा होती है। जब उसका चलना बन्द हो जाता है तो बिजली का उत्पादन भी रुक जाता है। ठीक इसी प्रकार श्रमशील मनुष्य की बलिष्ठता स्थिर रहती है और विकसित होती है। लुहार, बढ़ई, आदि कठोर श्रम करने वालों की भुजाएं—छाती पूरी काया लोहे की ढली मालूम पड़ती है। वनवासी आदिवासियों को न कोई बीमारी सताती है न कमजोरी। बहुमूल्य पोषक तत्वों वाले पदार्थ उन्हें खाने को कहां मिलते हैं? ऐसे ही मकई ज्वार और कन्दमूल खाकर जीवित रहते हैं इतने पर भी तीर से शेर को मार लेने जैसी बलिष्ठता उनमें बनी रहती है। यह श्रमशीलता का कठोर कर्म निष्ठा का परिणाम है जो उन्हें सुदृढ़ आरोग्य और दीर्घजीवन के रूप में मिलता है। आलसी लोग इन अनुदानों से सदा वंचित ही रहते हैं।
आराम को हराम कहा गया है। हराम भी एक अपराध है। हरामी शब्द गाली की तरह है। निठल्ले लोग सचमुच गाली खाने जैसी भर्त्सना के ही योग्य हैं। वे अपने शरीर को गलाते हैं और प्रतिभाओं को कुण्ठित करते हैं। शरीर के साथ ही मस्तिष्क भी चलता है। हर काम में मन बुद्धि का संयोग करना पड़ता है। सक्रिय रहने से मस्तिष्कीय प्रखरता में तेजी आती है। हरामखोरी मनुष्यों का शरीर श्रम से अनभ्यस्त रहने के कारण अशक्त असमर्थ बनता चला जाता है और साथ ही मस्तिष्क का क्रिया-कृत्यों के साथ जुटे रहने का अवसर न मिलने से उसके तन्तु भी जड़ता ग्रस्त होते चले जाते हैं। यही कारण है कि आराम तलब लोगों की बुद्धि बहुत ही मोटी हो जाती है, उनके चिन्तन उथले और निर्णय बेतुके होते हैं। सर्व विदित है कि आलस्य की सहचरी मूर्खता भी है। दोनों जोड़ा बनाकर रहते हैं। उन्हें एक ही घोंसले में रहने की आदत है।
हर मनुष्य को परमात्मा ने अपार शारीरिक शक्तियां दी हैं। बुद्धि भी सब में कुछ न कुछ होती ही है, संसार इतना बड़ा है कि ढूंढ़ने से इच्छित परिस्थितियों का अम्बार मिल सकता है। यहां अभाव किसी वस्तु का नहीं, यदि कुछ सच्ची बात है तो यह है कि सब कुछ ढूंढ़ने वाले को मिलता है। जो कुछ स्वयं करता है, वह पाता है। जो चलता है वही लक्ष्य तक पहुंचता है। सोना-सोना चिल्लाने से पास रखा हुआ सोना भी हाथों में नहीं आ जाता। उसे उठाने के लिए भी प्रयत्न करना पड़ता है। सफलता के हर क्षेत्र में यह सिद्धान्त अटल हैं।
प्रगति और समृद्धि का सीधा राजमार्ग पुरुषार्थ है। उद्योगी मेहनती और कर्मठ व्यक्ति अपने प्रबल पुरुषार्थ के बल पर आगे साधनहीन कठिनाइयों में भी परिस्थितियों के बीच रहकर भी वे असफलतायें प्राप्त करते हैं जिन्हें साथियों को चमत्कार हुआ जैसा लगता है श्रम करें सफल बनें का महामंत्र आदिकाल से सार्थक होता रहा है अनन्त काल तक होता रहेगा।
----***----

अवसर ढूंढ़िए, परिश्रम कीजिए महानता आपके कदम चूमेगी
*******

जब कभी हम अपने किसी मित्र से या कोई मित्र हम से कहे कि ‘क्या बताया जाये हमको अवसर ही नहीं मिला नहीं तो हम भी संसार में कुछ करके दिखला देते’—तब निश्चय करके यह मान लेना चाहिए कि हम दोनों झूठ बोलते हैं। अपने शब्दों के पीछे अपनी निराशात्मक प्रवृत्ति और अपरिश्रमशीलता के साथ अपनी अयोग्यता छिपाते हैं। अवश्य ही हम दोनों अपने प्रति गैर ईमानदार हैं। अपनी आत्मा का प्रवचन करने वाले ऐसे व्यक्ति हैं जो दूसरों की तरक्की देख कर हसरत भरी आह ही भर सकते हैं पर कुछ कर नहीं सकते अन्यथा संसार का ऐसा कौन-सा ऐश्वर्य अथवा उपलब्धि है जो लगन, पुरुषार्थ एवं निरन्तरता के बल पर नहीं पायी जा सकती। संसार की सारी उन्नतियां, समग्र विकास कर्मठ व्यक्ति के पसीने की बूंदें कही गई हैं।
जिसके हृदय में आशा और आकांक्षा में उत्साह की तरंग है वह संसार की हर सफलता पा सकता है। जो अपने मनोनीत क्षेत्र में लगन और उत्साह से डटा रहता है एकाग्र चित्त होकर अपने लक्ष्य की ओर तिल-तिल भी बढ़ता रहता है वह एक दिन हिमालय जैसे ऊंचे उद्देश्य को भी पा लेता है। जिसका संकल्प ढुलमुल है, जिसकी निरन्तरता शिथिल है, जो काम में अपनी शक्तियों का चोर है उसको यदि तिल जैसा उद्देश्य भी दे दिया जाये तो वह उसे भी पूरा नहीं कर सकता।
यह मानव जीवन का निश्चित नियम है कि जो अपना दृष्टिकोण विधेयात्मक बना लेता है वह उन्नति की ओर और जिसका विश्वास निषेधात्मक होता वह पतन की ओर ही अग्रसर होता है। जिस कार्यक्रम अथवा उद्देश्य के प्रति जिस मनुष्य का जैसा दृष्टिकोण होता है जैसी भावना होती है उसका परिणाम भी उसी के तदनुरूप मिलता है। मनुष्य के गुप्त मन में निर्माणात्मक एवं ध्वंसात्मक दोनों प्रकार की शक्तियां निहित रहती हैं जो कि मनुष्य की भावना एवं विश्वास के अनुरूप जागकर ऊपर आ जाती है और अपने स्वरूप की तरह ही प्रेरणा देने लगती हैं। जो काम अविश्वास एवं आशंका की भावना से किया जाता है उसकी सफलता संदिग्ध और जो प्रारम्भ विश्वास एवं शंका रहित स्थिति में किया जाता है उसका परिपाक सफलता के रूप में ही हस्तगत होता है। हमारी जगी हुई मानसिक शक्तियां यदि सृजनात्मक होंगी तो वे हमारे उत्साह का वर्धन करेंगी हमें कार्य करने की अधिकाधिक क्षमता प्रदान करेंगी और यदि वे शक्तियां ध्वंसात्मक होंगी तो निश्चय ही हमारी उद्दात्त भावनाओं को शिथिल और बढ़ने की शक्ति आशा और उत्साह पर धूल डाल देंगी। अतएव उन्नति के आकांक्षी व्यक्ति को भूल कर भी निषेधात्मक दृष्टिकोण द्वारा ध्वंसक शक्तियां जगाने की गलती नहीं करनी चाहिए।
जहां तक अवसर न मिलने की शिकायत है सो अवसरों का भण्डार कहीं किसी समाज के पास नहीं रहता कि वह उसमें से जब चाहे जिसे दे दे अथवा जिसे चाहे वंचित कर दे। अवसर की खोज की जाती है, बुद्धिमत्ता तथा व्यवहार कुशलता से उनका निर्माण किया जाता है। अवसर को खोज लेना अथवा उसका निर्माण कर लेना ही तो वास्तविक पुरुषार्थ है अथवा पकी-पकाई रोटी खा लेना तो सबके लिए ही सुगम होता है। अवसर न कभी आता है और न कभी निकल जाता है। इस अनन्तकाल का प्रत्येक क्षण एक अवसर है मनुष्य का प्रत्येक कदम एक उद्योग और प्रत्येक दिशा उन्नति एवं विकास का क्षेत्र है। किन्तु यह सब सामान्य बातें किसी भी अदूरदर्शी अथवा अकर्मण्य के लिये सफलता के रूप प्रस्तुत नहीं हो सकतीं। संसार के छोटे अणु क्षण उस ही के लिए विशाल कल्पवृक्ष का रूप धारण कर सकते हैं। जो किसी सदुद्देश्य के लिये पसीना बहाना जानता है अपनी व्यक्तिगत सुख-सुविधाओं का बलिदान देना और हृदय की शिथिल एवं विलासी प्रवृत्तियां त्याग करना जानता है।
संसार में एक नहीं अनेकों ऐसे व्यक्तियों के प्रमाण मौजूद हैं—जिनके पास किसी प्रकार की सुविधा-साधन, धन-दौलत, विद्या बुद्धि नहीं थी किन्तु उन्होंने अपने पुरुषार्थ एवं लगन के बल पर उन्नति के उच्च शिखर पर पहुंच कर दिखा दिया।
आज ‘बाटा शू कम्पनी’ भारत ही नहीं संसार के कोने कोने में छाई हुई है। उसके बने जूते लोग बड़े शौक तथा विश्वास के साथ पहनते और खरीदते हैं। इस कम्पनी का  नाम उसके मालिक बाटा के नाम पर ही पड़ा है जो प्रारम्भ में एक साधारण मोची का लड़का था।
यह लड़का प्रारम्भ में शहरों की सड़कों के किनारे बैठकर लोगों के फटे-पुराने जूते टांका और पालिश किया करता था यही उसकी आजीविका का साधन था। उसके पास तरक्की करने का न तो कोई अवसर था और न उसके पास साधन ही थे। फिर भी उसने अपने जीवन में एक महान् उद्योग पति होकर दिखला दिया। उसकी इस उन्नति का रहस्य और कुछ नहीं केवल अपनी मेहनत, लगन और काम के प्रति श्रद्धा भर ही थी।
इस लड़के को ज्यादा काम करने के बजाय अच्छे से अच्छा काम करने की लगन थी। वह जिसका भी काम करता उसे पराकाष्ठा तक अच्छा और सही करने की कोशिश करता था। उसने कभी भी पैसे के लिये जल्दी जल्दी काम की बेगार नहीं टाली। वह ग्राहकों के साथ बड़ी नम्रता एवं आदर से बोलता। उनके फटे-पुराने जूते अपने महीन और मजबूत टांकों से सीकर दीर्घजीवी बना देता। पालिश लगाकर ऐसा चमका देता मानो वे नये हों। जब तक वह जूता गांठने का काम करता रहा उसका कोई भी ग्राहक असंतुष्ट नहीं हुआ। वह समय पर भी काम लेता था और समय पर ही उसको करके देता था। इस प्रकार लगन तथा निश्चित समय के बल पर अपने छोटे से काम में एक बड़प्पन का समावेश कर लिया। जिसका फल यह हुआ कि उसके पास ग्राहकों की भीड़ रहने लगी। लोक अपना काम करवाने के लिये अपनी बारी की प्रतीक्षा करने लगे। अब लोगों का विश्वास हो गया कि बाटा के बनाए हुये जूते ही अधिक दिनों तक चल सकते हैं। इस प्रकार एक दिन यह स्थिति आई कि लोग जूतों की मरम्मत के लिये उस पर निर्भर रहने लगे। काम की बहुतायत हो गई। फिर भी बाटा में जरा भी यह दुर्बलता न आई कि लोग जूतों की मरम्मत के लिये उस पर निर्भर रहने लगे। काम की बहुतायत हो गई। फिर भी बाटा में जरा भी यह दुर्बलता न आई कि वह अधिक पैसे कमाने के लिये उल्टा-सीधा काम करके लोगों को जल्दी-जल्दी देने लगे। क्योंकि जिस सच्चाई लगन तथा ईमानदारी के आधार पर उसको नागरिकों की सद्भावना मिली थी वह उन्नति के उस आधार को त्याग देना मूर्खता समझता था।
धीरे-धीरे उसके पास इतना काम बढ़ गया कि सड़क के किनारे बैठ बैठकर उसे कर सकना असंभव हो गया। निदान उसने एक दुकान खोजनी शुरू की। सद्भावना के कारण उसे स्थान मिलते देर न लगी। क्योंकि लोग स्वयं ही इसके इच्छुक थे कि बाटा कहीं ठीक से जूते बनाने का काम शुरू करे जिससे कि अच्छे और मजबूत जूतों की समस्या हल हो जाये।
बाटा ने एक छोटी-सी दुकान में नये जूते बनाना और जूतों की विधिवत मरम्मत शुरू की। काम बढ़ता गया और बाटा दिन-दिन तरक्की करता गया। उसने अपनी तरह के अन्य लड़कों को भी काम पर लगाया और इस प्रकार एक छोटा-सा जूतों का कारखाना प्रारम्भ कर दिया। पैसे के सम्बन्ध में उसे कोई कठिनाई नहीं हुई। कुछ पैसा तो उसने अपने मितव्ययिता के गुण से स्वयं बचाया और बहुत सा पैसा उसकी ईमानदारी तथा सर्जनात्मक वृत्ति के प्रमाण ने इकट्ठा कर दिया। इस प्रकार धीरे-धीरे तरक्की करते हुए वह साधारण जूता टांकने वाला लड़का एक महान् उद्योगपति बन गया और उसका छोटा-सा काम एक बड़ी कम्पनी में बदल कर संसार की सेवा कर रहा है।
देखा यह जाता है कि हजारों लोग जीवन में उन्नति करने की आकांक्षा करते हैं, पर पाते हैं कि मंजिल उतनी ही दूर हुई जाती है जितनी कि वे आकांक्षा करते हैं। उन्नति चाहने वालों की संख्या हजारों लाखों नहीं करोड़ों में है और प्रत्येक आने वाले दिन को आज के दिन से अच्छा बनाने की आकांक्षा रखता है पर आज का दिन जैसे ही व्यतीत होता है और कल का दिन शुरू होता है, वैसे ही लगने लगता है कि हम जहां के तहां हैं और जरा भी आगे नहीं बढ़ पाये। पास में साधन हों, सामने अवसर हो तथा समर्थ लोगों को सहयोग हो तो भी लोग उन्नति से वंचित रह जाते हैं। इसका क्या कारण है? उत्तर एक ही है—उन्नति करने के लिए आवश्यक सभी गुण भले ही व्यक्ति में रहे हों पर परिश्रम का अभाव रहा है, प्रगति के लिए ईमानदारी से प्रयास नहीं किया गया है।
संसार में जिन किन्हीं भी गिने चुने व्यक्तियों ने प्रगति की है। उनमें प्रतिभा थी, उनके पास ऐसी क्षमता योग्यता थी कि वे आगे बढ़ सके। फिर भी उन्होंने अपने जीवन में ऐसे अवसरों की प्रतिक्षा नहीं की जिनमें वे आगे और व्यक्ति विशेष का सहयोग अर्जित कर सकें। अन्त में उन्होंने इस तथ्य को स्वीकार किया तथा महत्वाकांक्षी व्यक्तियों को यह दिशा निर्देश दिया कि परिश्रम प्रतिभा का पिता है, प्रतिभा हमारे पास लाखों हो, योग्यता में हम किसी से कम नहीं हों पर अगर परिश्रम जैसी चीज हमारे पास नहीं है तो हम कदापि आगे नहीं बढ़ सकेंगे। परिश्रम का महत्व समझाने के लिए उस शिला का उदाहरण हर जगह दिया जाता है जो कुएं पर पड़ी रही होती है तथा रस्सी की रगड़ से घिस कर निशान खा जाती है। यह इस सिद्धान्त का द्योतक है कि परिश्रम के बिना प्रतिभा का कोई सम्मान नहीं है। वह जारज सन्तान की तरह है जिसकी कोई चर्चा भी सुनना पसन्द नहीं करता, चर्चा होती है भी तो लोग यह कहकर अब मानना कर जाते हैं कि खाक प्रतिभा है उसमें। यदि प्रतिभा है तो वह उसे सामने क्यों नहीं ला पाता।
लौकिक हो चाहे अलौकिक जहां भी जो कोई विभूति, संपदा और सफलता दिखाई पड़ती है वे परिश्रम के आधार पर ही प्राप्त की जा सकती है। सम्पत्ति, हो, कीर्ति अथवा श्रद्धा ही तीनों उपलब्धियां केवल पुरुषार्थ के बल पर ही प्राप्त होती हैं। यही कारण है कि किसी की प्रतिभा का तभी परिचय मिलता है जब वह उस दिशा में पुरुषार्थ करता दिखाई देता है। अन्यथा संघर्ष के अभाव में वह प्रतिभा भी अरणी में आग की तरह दबी पड़ी रह जाती है।
इन दिनों बम्बई का बेकंटेश्वर प्रेस भारत में प्रतिष्ठित ओर कलात्मक छपाई के लिए प्रसिद्ध है। उसकी यह ख्याति तभी से है जबकि बड़े-बड़े शहरों में भी नाम मात्र को प्रेस नहीं थे। इस प्रेस की सम्पत्ति और विकास को आंक पाना मुश्किल है तथा आश्चर्य होता है यह जान कर कि एकाकी व्यक्ति ने किस प्रकार इसकी इतनी गहरी नींव डाली। उससे भी ज्यादा विस्मय विमुग्ध कर देने वाली बात तो यह है कि इस प्रेस के संस्थापक मारवाड़ से रोजी रोटी की तलाश में बम्बई आये थे। तब न उनके पास प्रतिभा थी और न ही पैसा था। शरीर पर पहने हुए कपड़ों के अतिरिक्त उनके पास कुछ भी नहीं था। गुजारे के लिए उन्होंने एक बुकसेलर के यहां नौकरी कर ली। दिन रात मेहनत करके वे अपने काम में लगे रहते तथा पुस्तकें बेचते। साथ ही उन्होंने अपनी मंजिल भी निर्धारित कर ली उसे प्राप्त करने के लिए वे बड़ी मितव्ययिता बरतते और एक-एक दो-दो पैसे इकट्ठे करते रहे। बचाये गये थोड़े बहुत पैसों से उन्होंने छोटी छोटी पुस्तकें खरीद कर बेचना शुरू किया। सुबह खरीदी हुई पुस्तकों को रात तक बेच लेते। कंधे पर झोला लटकाये निरन्तर पुस्तकें बेचने वाले उस युवक को लोग पहचानने लगे तथा अधिकांश उसी से पुस्तकें खरीदने लगे।
इस प्रकार धीरे-धीरे वह नव युवक एक अच्छा पुस्तक विक्रेता बन गया। अपनी दुकान में अथक परिश्रम करते करते इतना काम लिया कि वह अब बड़ी पुस्तकें भी बेचने लगे तथा कुछ पुस्तकें छपाना भी आरम्भ कर दी। इस काम में भी उक्त युवक ने इतना परिश्रम किया कि उनमें एक अच्छे प्रकाशक की प्रतिभा जाग उठी। निदान उन्होंने अपने परिश्रम के बल पर साहस किया और धीरे धीरे इतना विकास किया कि बम्बई का वेंकटेश्वर प्रेस आज भी उनके परिश्रम तथा पुरुषार्थ की यश गाथा गा रहा है।
न केवल वेंकटेश्वर प्रेस के मालिक वरन् टाटा, बाटा, बिड़ला आदि धनकुबेर कहे जाने वाले परिवारों के पुरखे न तो जन्म जात प्रतिभा सम्पन्न थे और नहीं धनीमानी। जहां से वर्तमान विकास का दौर आरंभ हुआ उसकी नींव में अगाध परिश्रम ही छुपा पड़ा है। जमशेदजी नौशेरवां टाटा को तो बचपन में अपने पिता के साथ रोजी रोटी की तलाश में पैतृक निवास छोड़कर बम्बई आना पड़ा तथा वहां दर-दर की ठोकरें खानी पड़ी थीं। लेकिन उन्होंने परिश्रम से कभी जी न चुराया और उसी के आधार पर धीरे धीरे उनमें प्रतिभा का विकास होता गया जिससे उन्होंने इतने लम्बे चौड़े कारोबार की स्थापना की। उनके वंशजों ने भी इसी परिश्रम परम्परा का अनुकरण करते हुए अपने औद्योगिक क्षेत्र को आगे बढ़ाया।
यह तो हो गयी उद्योग धन्धों और व्यवसाय, रोजगार की बात। विभिन्न विषयों के विद्वान, समाज सुधारक, शिक्षा, क्रान्ति के जनक तथा संस्कृत भाषा के पंडित ईश्वर चन्द्र विद्यासागर को प्रारम्भ में न तो ऐसी परिस्थितियां प्राप्त हुई थी कि वे निर्बाध रूप से अपनी शिक्षा चला सकें और न ही कोई ज्ञान विद्या उन्हें विरासत के रूप में मिली थी। पिता अपनी थोड़ी बहुत योग्यता के बल पर केवल एक प्राथमिक शाला में अध्यापक बन पाने में सफल हो सके। ऐसी परिस्थितियों में यह कैसे कहा जा सकता है कि विद्वता और योग्यता विद्यासागर के सामने पके हुए फल् के रूप में सामने आग गयी और उन्हें प्राप्त हुई।
विद्यासागर जी विद्यावान नहीं हो सकते थे यदि वे अठारह अठारह घंटे काम न करते और रात रात भर जागकर पढ़ते न होते तो। परिस्थितियां तो ऐसी थी कि पैसों के अभाव में अपने घर में रोशनी तक का प्रबन्ध कर पाना कठिन था और वे सड़क पर लगी लालटेनों के नीचे उनकी रोशनी तले रात रात भर पड़ते रहते। सोचा जा सकता है कि यदि वे ऐसा न कर पाते तो कैसे आगे बढ़ने में कामयाब हो सकते थे।
अमेरिका के स्व. राष्ट्रपति अब्राहम लिंकन के पास प्रतिभा से भी अधिक परिश्रम का बल था और उसी बल के सहारे जंगल में लकड़ी काटकर लाते, शहर लेजाकर बेचते तथा बाहर मील पैदल घूमकर किताबें लाते और पढ़कर लौटाने जैसी प्रगति साधना संभव हो सकी। इसके अतिरिक्त लिंकन को अपने जीवन में जितनी बार असफलताओं का मुंह देखना पड़ा, उतनी असफलतायें हम अपने सामान्य जीवन में भी नहीं देख पाते होंगे। लेकिन लिंकन ने हिम्मत न हारी और वे हार हार कर भी परिश्रम करते गये पुरुषार्थ से उन्होंने मुंह नहीं मोड़ा और अन्ततः अपने लक्ष्य को प्राप्त करने में सफल हुए।
प्रतिभा परिश्रम के अभाव में पंगु और असमर्थ है। वहीं परिश्रम के साथ प्रतिभा हो ही यह कोई अनिवार्य नहीं है। प्रतिभा के अभाव में भी परिश्रम और पुरुषार्थ के बल पर लक्ष्य तक पहुंचा जा सकता है जबकि परिश्रम के बिना प्रतिभा कुछ भी कर पाने में समर्थ नहीं है। अतएव महत्वाकांक्षी प्रत्येक व्यक्ति को अपने साधन पथ पर आरूढ होने से पहले यह देखना चाहिए कि ऊंचे चढ़ने के लिए जिस श्रम की आवश्यकता है वह श्रमशीलता हमारे व्यक्तित्व में है तो उसका विकास करना चाहिए और यदि है तो उसे निखार लाना चाहिए। इसी आधार पर महत्वाकांक्षायें पूरी हो सकती हैं अन्य और किसी आधार पर नहीं। यह हर व्यक्ति के ऊंचे उठने का मूलकारण रहा है और रहेगा उदाहरणों को सामने रखने का अवसर न मिलने की शिकायत करने वालों से पूछा जाय कि टाटा बेकंटेश्वर बिरला आदि के पास प्रारम्भ में कौन से ऐसे साधन थे कि जिनके सहारे वे उत्कर्ष कर सके निश्चय ही ये उदाहरण उनकी शिकायत रोक कर उन्हें लगन, पुरुषार्थ एवं सच्चाई में विश्वास करने का अवसर देंगे और यदि उनके हृदयों में उन्नति करने की सच्ची आकांक्षा होगी तो वे अपने पूरे तन मन से किसी भी क्षेत्र को लेकर आगे बढ़ चलेंगे।
संसार में जितने भी महान् एवं महापुरुष हुये हैं उनके पास यदि कोई साधन सामग्री थी तो वह उनकी लगन, उत्साह और निरन्तर बढ़े चले जाने की आकांक्षा ही रही है। एक बार जिस उद्देश्य को उन्होंने निश्चित कर लिया फिर जीवन भर उससे विचलित न हुये फिर चाहे उन पर विपत्तियों के पहाड़ ही क्यों न टूट पड़ें हों। अपने उद्देश्य के साथ जो भी अपने जीवन को एकाकार कर देता है वह अपने लक्ष्य को अवश्य प्राप्त कर लेता है। कोई संकट कोई भी अवरोध उनकी गति को अवरुद्ध नहीं कर पाता।
यदि हम अपने कार्य की सिद्धि में अखण्ड विश्वास लेकर चलते हैं, आशा और उत्साह को कम नहीं होने देते, असफलता एवं अवरोधों को महत्व नहीं देते तो निश्चय ही हमारा पुरुषार्थ सफल होगा। हमारा आशावाद हमें निरन्तर आगे बढ़ाने में सहायक होगा। लक्ष्य के प्रति हमारी पवित्र भावना, हमारे मनोबल तथा हमारी कार्य क्षमता एवं योग्यता को निरन्तर बढ़ाती रहेंगी।
जीवन का एक छोटा सा सिद्धान्त है कि काम करने से काम की क्षमता तथा योग्यता बढ़ती है। निरन्तर के कर्तृत्व में चमत्कार की शक्ति रहा करती है। संसार में हजारों ऐसे विद्वान हो गये हैं जिन्होंने शिक्षा के नाम पर विद्यालय का द्वार तक नहीं देखा किन्तु अपने अध्ययन एवं अध्यवसाय के बल पर वे पारंगत पण्डित हुए हैं।
कितनी ही बड़ी आपत्ति अथवा असफलता क्यों न आ पड़े अपने मनोबल को न गिरने दीजिए अपनी आशा को मन्द मत पड़ने दीजिए—निश्चय ही अन्धकार के बाद प्रकाश की बारी आती है असफलता के पश्चात् सफलता आयेगी ही। यदि भूल से भी आपने निराशा को एक क्षण को भी प्रश्रय दे दिया तो समझ लीजिये कि आगे का काम तो चौपट होगा या साथ ही पीछे की सफलता भी धुंधली पकड़े निर्जीव हो जायेगी।
किसी भी असफलता अथवा प्रतिकूलता से हार मान बैठना जीवन का दांव हार जाना है। एक बार हिम्मत हारने से मनुष्य का मन लंगड़ा हो जाता है उसका उत्साह दूषित होकर मन्द पड़ जाता है। इस कायर वृत्ति को अपने पास फटकने भी न दीजिये। मनुष्यता की शोभा हार-हार कर जीतने में है, असफल होने में हैं। जो संकट एवं संघर्षों के बीच से रगड़ता हुआ जीवन में आगे बढ़ता है उसका जीवन परिमार्जित होकर चमक उठता है। न जाने कितने शारीरिक दोष और मानसिक मल यों ही अनायास ही रगड़ रगड़ कर दूर हो जाते हैं। संकट एवं असफलतायें मनुष्य को नये अनुभव और नये पाठ पढ़ाती हैं। इनसे डरना मनुष्य जैसे श्रेष्ठ प्राणी को शोभा नहीं देता।
यह हर नागरिक का कर्तव्य है कि वे अवसर तथा साधनों के अभाव की शिकायत छोड़कर अपने अन्दर निहित शक्तियों पर विश्वास करें, अपने पुरुषार्थ एवं अदम्य उत्साह को जाग्रत करें और अडिग लगन तथा सच्चाई के साथ जीवन के किसी भी नैतिक, अध्यात्मिक धार्मिक, सामाजिक आर्थिक अथवा राजनैतिक क्षेत्र में उन्नति कर उज्ज्वल उदाहरण उपस्थित कर लोगों को प्रेरणा दें जिससे कि वे परिश्रम एवं पुरुषार्थ सच्चाई तथा ईमानदारी, लगन एवं उत्साह का मूल्य समझकर जीवन में इन गुणों का प्रतिपादन करें, जिससे उनका पिछड़ापन दूर हो और वे एक उन्नत मनुष्य के रूप में हर्ष तथा प्रसन्नता के अधिकारी बनें।
इस क्रम में एक और बात ध्यान रखने योग्य है कि शारीरिक और मानसिक शक्ति काम करने में खर्च होती है। इसकी पूर्ति के लिए जहां उपयुक्त आहार की, जल की, स्वच्छ वायु की आवश्यकता पड़ती है वहां थकान मिटाने के लिए ‘विश्राम’ की भी वैसी ही जरूरत है। शरीर को और मस्तिष्क को सक्रिय बनाये रहने के लिए जिस जीवनी शक्ति की आवश्यकता पड़ती है उसे पुनः संचय करने के लिए ‘विश्राम’ अभीष्ट है। खर्च हुई शक्ति को पुनः अर्जित करने का यह सर्व विदित और सुलभ तरीका है।
लगातार कठिन काम करते रहने की अपेक्षा यह अच्छा है कि बीच-बीच में थोड़ा सुस्ता लिया जाय और फिर काम में लगा जाय। देखने भर से ही ऐसा लगता है कि बीच वाला विश्राम वाला समय बेकार चला गया पर असल बात ऐसी है नहीं। थोड़ी सी विश्रान्ति मिल जाने से अधिक उत्साह और अधिक परिश्रम के साथ काम किया जा सकता है। निरन्तर काम करते रहने की अपेक्षा यह बीच में सुस्ताने वाली पद्धति सुविधाजनक भी रहती है और काम की मात्रा भी बढ़ा देती है।
अपनी शरीर रचना में ऐसा प्रतीत होता है कि रक्तसंचार, श्वास-प्रश्वास आदि की क्रियायें निरन्तर अनवरत रूप से होती रहती हैं, पर वस्तुतः ऐसी बात नहीं है। हर अवयव बीच-बीच में स्वल्पकालीन विश्राम लेता रहता है, तभी उसकी ‘निरन्तर’ चलती सी प्रतीत होती कार्य पद्धति अक्षुण्ण बनी रहती है। हृदय को ही लीजिए, वह प्रति मिनट लगभग 70 बार धड़कता है। लेकिन रक्त फेंकने के अपने क्रियाकलाप में वह निर्धारित व्यवस्था के अनुसार काफी विश्राम लेता रहता है। इसका लेखा-जोखा लेने पर स्पष्ट हो जाता है कि हृदय चौबीस घंटे में सिर्फ नौ घंटे काम करता है और 15 घंटे सुस्ताता है। यदि वह ऐसा न करे तो हर दिन उसे जो काम करना पड़ता है वह संभव ही न हो सके। उसे रोज ही इतना खून फेंकना पड़ता है जिससे रेल का एक टैंकर भर जाय। वह उतनी शक्ति उत्पन्न करता है जितनी बीस टन लोहा तीन फुट तक ऊंचा उठाने वाली क्रेन के लिए आवश्यक है। इतना काम हर दिन जीवन भर करते रहने की क्षमता का एक रहस्य उसका एक मध्यावधि विश्राम विधान को भी समझा जा सकता है।
श्री चर्चिल सदा ही बहुत परिश्रमी और अध्यवसायी रहे, पर द्वितीय युद्ध के समय तो उन्हें अत्यधिक काम करना पड़ा। उन दिनों वे ब्रिटेन के प्रधानमंत्री थे। आयु सत्तर साल। युद्ध का जो असाधारण दबाव आ पड़ा उससे उसमें 16 घंटे काम करना आवश्यक हो गया। इसके बिना युद्ध का संचालन और अगणित सामयिक समस्याओं का समाधान इससे कम समय में सम्भव ही न था। सत्तर वर्ष का बूढ़ा व्यक्ति यदि निरन्तर इतना काम उत्तेजित स्थिति में करे तो उसका एक सप्ताह जिन्दा रहना ही शक्य नहीं। श्री चर्चिल ने दूरदर्शिता से काम लिया। वे काम पूरी जिम्मेदारी से करते रहे, पर साथ ही शरीर की जीवनी शक्ति और मस्तिष्क को सन्तुलित रखने के लिये आवश्यक विश्राम का भी ध्यान रखे रहे।
श्री चर्चिल सवेरे 11 बजे तक अपने बिस्तर में ही पड़े रहते और लेटे हुए ही पत्र पढ़ने, उत्तर लिखवाने, टेलीफोन करने आदि के काम निपटाते। बहुत महत्वपूर्ण बैठकें भी वे इसी प्रकार लेटे अपने घर पर बुलाते और उनमें आवश्यक निर्णय लेते। मध्याह्न भोजन के उपरान्त वे एक घंटा सो जाते। रात के भोजन से पहले वे एक घंटा और सो लेते। कठिन परिश्रम करते हुए भी उनने शरीर को आवश्यक विश्राम देने का पूरा-पूरा ध्यान रखा। मस्तिष्क के काम तो निरन्तर लेते थे पर उस पर भय, चिन्ता, घबराहट, व्याकुलता आदि उद्वेगों का आतंक एक क्षण के लिए भी सवार न होने देते थे। वे जानते थे कि दस घंटे काम करने पर जितना थक जाता है उससे ज्यादा शक्ति आधा घंटे के मानसिक उद्वेग में नष्ट हो जाती है। सही दिमाग से जिसे सही काम लेना हो उसे हर हालत में मानसिक सन्तुलन को बनाये ही रहना चाहिए और बड़ी से बड़ी कठिनाई आने पर भी उद्विग्न नहीं होना चाहिए।
संसार के सबसे धनी व्यक्ति रॉकफेलर 98 वर्ष तक जिया उसे नितान्त गरीबी की स्थिति से आगे बढ़ते हुए तेल सम्राट बनने में भारी प्रयत्न, श्रम और संघर्ष करना पड़ा। इतनी मेहनत आमतौर से आदमी का कचूमर निकाल देती है और ऐसे अति व्यस्त और बहुधन्धी लोग स्वल्प काल में ही मौत के मुंह में चले जाते हैं। पर रॉकफेलर का अनोखा और अकेला ही उदाहरण इस स्थिति के लिये इतना लम्बा जीवन जी सकने का है। यह सब अनायास ही नहीं हो गया। उसने अपनी दिनचर्या को सुनियोजित रखकर इतनी लम्बी और निरोग जिन्दगी पाई।
रॉकफेलर दोपहर को आधा घंटा नियमित रूप से सोते थे। दफ्तर में काम करते हुए भी वे कोच पर सो जाते। इसमें किसी भी कारण व्यवधान उत्पन्न न होने देने। जरूरी से जरूरी काम आने पर भी उनकी हिदायत थी कि सोने से उन्हें कोई न जगाये।
अमेरिका के प्रेसीडेण्ट रुजवैल्ट अपना अति उत्तरदायित्व पूर्ण कार्य बारह वर्षों तक निबाहते रहे उनका क्रम था कि कोई महत्वपूर्ण काम आरम्भ करने से पूर्व आधा घंटा नींद न आये तो भी आंखें मूंद कर सुस्ता लेते थे।
प्रख्यात खिलाड़ी कोनीमेक कहता था कि जब कभी दोपहर को बिना सोये उसे खेलना पड़ा तक वह हारा। पर जब उसने थोड़ी सी नींद बीच में लेली तो पूरी मुस्तैदी और ताजगी के साथ खेला और अच्छी तरह जीता।
गान्धी जी के जीवन क्रम में भी यही व्यवस्था जुड़ी रही। लार्ड इर्विन से भेंट करने वायसराय भवन में वे गये। 15 मिनट पहले पहुंच गये तो उन्होंने वह फालतू समय एक झपकी ले लेने में लगाया। वैज्ञानिक एडीसन को भी ऐसी ही आदत थी। ग्रामोफोन-वेकुम शक्ति आदि के कितने ही आविष्कार उसने किये। चिन्तन में सदा व्यस्त रहा, पर समय पर मस्तिष्क को विश्राम देने वाली बात वह कभी भी नहीं भूला। रात को ही नहीं दिन को भी वह बीच-बीच में सोकर ताजगी प्राप्त किया करता था।
विश्राम का समय बर्बादी नहीं है, वरन् अधिक काम करने के लिए अधिक शक्ति संचय की एक वैज्ञानिक पद्धति है। इसका उपयोग हर व्यक्ति को अपनी-अपनी स्थिति और सुविधा के अनुसार करना चाहिए। विशेषतया ढलती उम्र के व्यक्तियों को उसका अधिक ध्यान रखना चाहिए।
यहां आलस्य का प्रतिपादन नहीं किया जा रहा है, और न प्रमाद, दीर्घसूत्रता या काम चोरी की शिक्षा दी जा रही है। वरन् यह कहा जा रहा है कि अधिक काम कर सकने की शक्ति का अनावश्यक अपव्यय न होने देने का यह उपयुक्त तरीका है, कि काम के बीच में थोड़ा सुस्ताते हुए अपने क्रिया कलाप को जारी रखा जाय। जिसके लिए बीच में झपकी लेने की सुविधा ही नहीं हो वे कुछ देर तक आंखें बन्द करके शरीर को शिथिल रखते हुए निःचेष्ट कुर्सी पर पड़े रहने पर थकान मिटा सकते हैं। बूढ़े आदमी यदि लेटे रहकर जरूरी काम निपटा लिया करें तो उन्हें बिना थके अधिक कामकर सकने का लाभ मिल सकता है।
दिमाग को हर हालात में हलका रखना चाहिए। भावुक व्यक्ति बहुत करके कल्पनाओं की उड़ान में उड़ते हुए अधिक मस्तिष्कीय शक्ति खर्च करते हैं। दार्शनिक, चिन्तक, बुद्धिजीवी व्यक्ति जिन्हें अपने मस्तिष्क पर नियन्त्रण करने की क्षमता नहीं, अत्यधिक मस्तिष्कीय तनाव के कारण कुसमय में ही मरते हैं। डरपोक शंकालु व्यक्ति चिन्ता आशंका, रोष आवेश, शोक वियोग की कल्पनाओं में उलझे रहकर एक प्रकार से मन्द आत्महत्या की राह पर चलते हैं और तनावजन्य रोगों के शिकार होकर बेमौत मरते हैं।
हमें श्रम का महत्व समझना चाहिए। मस्तिष्क से समुचित काम लेते हुए सफलताओं के शिखर पर पहुंचना चाहिए पर साथ ही यह भूल न जाना चाहिए कि अव्यवस्थित रूप से उत्तेजनात्मक स्थिति में किया जाने वाला श्रम न सफलता प्राप्त कराने में सहायक होता है और न स्वास्थ्य को स्थिर रखने में।
पौष्टिक आहार की महत्ता लोगों ने समझी है। और ‘‘विटामिन’’ ‘‘टॉनिकों’’ की ओर ध्यान दिया है, पर यह तथ्य भुला दिया गया है कि शक्ति के अनावश्यक अपव्यय की पूर्ति बिन विश्राम की उपयुक्त व्यवस्था के संभव नहीं। शरीर के आराम की व्यवस्था तो बहुत लोग कर लेते हैं। आलसी स्वभाव और जिम्मेदारी की कमी वाले व्यक्ति भी समय बिगाड़ते और मटरगश्ती करते देखे गये हैं। यह विश्राम नहीं है। सुस्ताने की आवश्यकता उन्हें है जो काम का महत्व समझते हैं—श्रम की गरिमा का जिन्हें ज्ञान है। उन्हीं के लिए यह पंक्तियां लिखी जा रही हैं। आलसी लोगों से तो क्रियाशीलता बढ़ाने की ही बात कही जा सकती है।
मस्तिष्क को विश्राम देने के लिए— हंसने, मुस्कराने, प्रफुल्लित और प्रसन्न चित्त रहने की आदत डालनी चाहिए। कठिनाइयों के सामने होने पर तो इस अभ्यास की और भी अधिक आवश्यकता है। मुसीबत के समय यदि मानसिक सन्तुलन गंवा दिया जाय—और शोक संताप में उलझ जाया जाय तो उस आपत्ति को पार करने के लिए सही उपाय ही न सूझ पड़ेगा। घबराया हुआ व्यक्ति अपनी सोचने की मशीन को ही बिगाड़ लेता है। गलत या अधूरे निर्णय लेता है। हड़बड़ी में कुछ करते भी नहीं बनता। ऐसी दशा में विपत्ति और भी अधिक बढ़ती चली जाती है।
कठिन समय को पार करने का उत्तम उपाय मानसिक सन्तुलन की स्थिरता ही है। इसे एक प्रकार से मस्तिष्कीय दबाव हलका करने वाली विश्राम पद्धति ही कहना चाहिए। हंसते-खेलते मुसीबत के दिन आसानी से काटे जा सकते हैं। प्रसन्न चित्त रहने वाला हंसोड़ स्वभाव वाला आदमी आधी-आपत्ति तो अच्छे स्वभाव के द्वारा ही हलकी कर लेता है। यह कथन सर्वथा सत्य है कि जो कठिनाई से नहीं डरता उससे कठिनाई डर जाती है।
मनःसंस्थान शरीर से भी अधिक सामर्थ्य का स्रोत है। लगातार श्रम से उसे थकाया न जाय तो वह अधिक मात्रा में और अधिक सही काम करेगा। इसी प्रकार उद्विग्नता के तनाव से उसकी रक्षा की जानी चाहिए। सन्तुलित और बिना तनाव की मानसिक स्थिति बनाये रखकर अधिक बुद्धिमत्ता दूर-दर्शिता और तज्जनित प्रगतिशीलता का लाभ सहज ही उठाया जा सकता है।
----***----

प्रगति पथ के दो अवरोध, जिनसे बचना ही चाहिए
*******

मानव जीवन को भगवान का सबसे बड़ा अनुदान माना गया है। कहा गया है कि देवता भी इस पृथ्वी पर जन्म लेने को तरसते हैं, क्योंकि यही कर्मभूमि है। कर्म के द्वारा ही मनुष्य को, अपवर्ग और मुक्ति की प्राप्ति होती है। कर्म ही ऊंचा उठाने और आगे बढ़ाने की शक्ति रखता है। संसार में जो कुछ प्रशंसनीय और आदरणीय है उस सबका आधार कर्म ही होता है, वेद में कहा गया है—

देवस्य सवितुः सवेकर्म कृण्वन्तु मानुषः।
शानो भवन्तवप औषधी शिवाः॥ (अथर्ववेद 23।3)

अर्थात्—‘‘जीवन, प्रेरणा और प्रकाश देने वाले परमात्मा के प्रसाद से हम सदैव अपने नियत कर्म पूरे करते रहें, जिससे अन्न-जल आदि पदार्थों का सुख प्राप्त हो सके।’’

असद् भूम्या सम्भवत् तद् द्यचेति महद्व्यचः।
तद् वै ततो विधूपायत प्रत्यक कर्तामृच्छुतु॥ 4।19।3

‘‘दुष्टता और उद्धतता पूर्ण कार्य चाहे कैसे भी क्यों न हों करने वाले को संताप ही देते हैं और उसी पर अपनी प्रतिक्रिया प्रकट करते हैं।’’

मानव जन्म की सफलता और उसे सार्थक बनाने का मार्ग यही है कि मनुष्य कर्ममय जीवन व्यतीत करता रहे। अकर्मण्य जीवन संसार में बहुत बड़ा अभिशाप माना गया है। इस प्रकार कर्म विमुख, आलसी, प्रमादी व्यक्ति को संसारी लोग तो क्या देवता भी अपने अनुग्रह का पात्र नहीं समझते और वह सदा दुर्भाग्य, भगवान की प्रतिकूलता का रोना ही रोता रहता है। ‘ऋग्वेद’ में स्पष्ट शब्दों में कहा गया है—

इच्छन्ति देवाः सुव्वन्तन स्वप्नाय स्पृहयन्तियन्ति प्रमादमन्द्राः॥
अर्थात्—‘‘देवता लोग भी शुभ कर्म करने वाले पुरुष की कामना करते हैं। आलसी और प्रमादी व्यक्ति को वे अपना उपहार कभी नहीं देते।’’

जो व्यक्ति कर्म से विमुख रहकर निकम्मा जीवन व्यतीत करते हैं वे वास्तव में बड़े अभागे हैं। वे उस मूर्ख की तरह हैं जो अपने पैर में आप ही कुल्हाड़ी मारते हैं अथवा एक बहुमूल्य रत्न को पाकर भी उसका मूल्य न समझकर गंवा देते हैं। सन्तों का वचन है कि ‘‘हीरा जन्म अमोल था मूरख दिया गंवाय।’’ इसका आशय यह है कि जो व्यक्ति अपने जीवन को शुभ कर्म द्वारा सार्थक नहीं बनाता उसका जन्म लेना वृथा ही हुआ। अन्य रोग तो मनुष्य के किसी एक अंग को ही थोड़े समय के लिए बेकार बनाते हैं, पर आलस्य रूपी रोग समस्त शरीर को ही सदा के लिए निरर्थक बना देता है। यह धन, सम्पत्ति, उद्योग-धन्धे को ही नष्ट नहीं करता वरन् मनुष्य के सद्गुणों यश और सुनाम को भी चौपट कर डालता है। मूर्ख व्यक्ति सुख और आराम की कल्पना करके आलस्य को अपनाता है, सोचता है कि काम का बोझ हट जाने से चैन ही जिन्दगी व्यतीत करेंगे, पर यह उसे ऐसा जड़ और निकम्मा बना देता है कि दूसरे तो उसकी सर्वथा उपेक्षा करने ही लगते हैं, कुछ समय पश्चात् स्वयं अपने को भी अपना जीवन भारस्वरूप प्रतीत होने लगता है।
आलस्य का स्वभाव पड़ जाने से मनुष्य काम को टालने का प्रयत्न करने लगता और उसके लिए तरह-तरह के बहाने ढूंढ़ने लगता है। वह उपयोगी कामों को त्यागकर बैठे-ठाले निरर्थक काम करने लगता है जैसे गप्प हांकना, लम्बी-चौड़ी बातें बकते रहना, बे सिर पैर की कल्पना करते रहना। खयाली दुनिया में रहने और व्यर्थ की कल्पनाओं को ही वास्तविक समझते हुये मन के लड्डू खाया करता है। पर मन के लड्डुओं से किसी की भूख कब मिटी है? जैसे-जैसे वह कल्पना जगत में आगे बढ़ता जाता है, वास्तविकता से वंचित होता जाता है। वह अपनी खयाली दुनियां में तो अपने लिये बड़े बड़े रंगीन स्वप्न देखता है, कभी राजा बनता है, कभी नेता, कभी बड़ा अमीर। पर असली दुनियां में उसे जीवन व्यतीत करने को मामूली साधन भी नहीं मिलते। इसलिये सुख दुख की लहरों में डूबता उतरता रहता है। कभी तो वह भविष्य के लिए बड़ी बड़ी सफलता की और सुखद कल्पना करके फूल कर कुप्पा हो जाता है कभी रोग, शोक, आपत्ति का भय करके रोने लगता है। इस प्रकार कर्म को छोड़कर वह हवा में उड़ाने वाले तिनके के समान कभी आकाश में उड़ जाता है और कभी गड्ढे में गिर जाता है। उसका अपना कोई अस्तित्व नहीं रहता, परिस्थितियां जिस तरफ ढकेल देती हैं उसी तरफ लुढ़क जाना पड़ता है।
इस तरह के जीवन का अधिक समय तक अभ्यस्त रहने से मनुष्य की दशा दयनीय हो जाती है। मानसिक दृष्टि से उस पर जड़ता का आक्रमण हो जाता है जिससे उत्साह और साहस का अभाव हो जाता है, दिमाग कुन्द हो जाता है, बुद्धि मन्द पड़ जाती है और मानसिक शक्तियां क्षीण होने लगती है। शारीरिक दृष्टि से भी किसी तरह के व्यायाम तथा भरपूर परिश्रम के बिना हाथ पैर कमजोर पड़ने लगते हैं, पाचन शक्ति घटने लगती है जिससे रक्त निर्बल पड़ जाता है और सम्पूर्ण शरीर में निर्बलता की अधिकता दिखाई पड़ने लगती है। ऐसी स्थिति में तरह-तरह के रोगों का आक्रमण होना स्वाभाविक ही है और मानसिक अवसाद के साथ मिलकर उनका स्वरूप और भी भयंकर हो जाता है। आलसी स्वभाव के कारण वह पहले ही कम हिम्मत डरपोक हो जाता है, रोगों के आक्रमण से घबड़ा कर उसका रोना-धोना, भाग्य और ईश्वर को कोसना और भी बढ़ जाता है। वह इस प्रकार लोगों की सहानुभूति, सहायता प्राप्त करना चाहता है, पर लोग यह देखकर कि उसने अपनी ऐसी हालत स्वयं बनाई है और हराम की कमाई का इच्छा रखने वाला है, उसकी अपेक्षा ही करते रहते हैं।
आध्यात्मिक दृष्टि से भी ऐसे व्यक्ति का पतन होने लगता है, क्योंकि आलस्य तमोगुण का एक प्रधान चिह्न है। अन्य दोष-गुणों में मानसिक, नैतिक या चारित्रिक अधःपतन तो होता है पर काम, क्रोध, लोभ में फिर भी कर्मण्यता तो बनी रहती है। अपनी असद् प्रवृत्तियों के लिए ही सही, दूषित आचरण वाला व्यक्ति उल्टा-सीधा काम, उखाड़-पछाड़ तो करता ही रहता है। पर आलसी तो जड़ बनता जाता है और इससे उसके उद्धार की आशा ही समाप्त होती चली जाती है। इस सम्बन्ध में स्वामी विवेकानन्द के एक सेवक का किस्सा विशेष शिक्षा प्रद है। वह नौकर उनके बेरूड़ आश्रम में कार्य करता था, पर स्वभाव से बड़ा आलसी था। इस दुर्गुण के कारण आयु का एक बड़ा भाग व्यतीत हो जाने पर भी वह बिल्कुल हीन अवस्था में पड़ा हुआ था वह कभी कभी स्वामी जी से कहा करता कि ‘महाराज! आप संसार को उद्धार का, मुक्ति का मार्ग दिखलाते हैं, मैं तो आपका तुच्छ सेवक हूं, मुझे भी अपनी दशा सुधारने का कोई उपाय बतला दीजिये। स्वामी जी उसे उत्तर देते कि—तुम आलस्य को त्याग दो! अगर कोई अच्छा काम न बन पड़े तो चोरी, बदमाशी, ठगी ही करने लग जाओ, पर आलस्य को छोड़ दो तो तुम्हारा उद्धार हो सकेगा।’ इस कथन का तात्पर्य यही था कि दुष्प्रवृत्तियों के पंजे में फंसे व्यक्ति में और कुछ नहीं तो सजीवता तो रहती है, जिससे कोई उत्तम संयोग मिल जाने पर वह अपना सुधार करके सत्कर्म भी कर सकता है। जैसे बाल्मीकि, अंगुलिमाल, नामदेव, रसखान आदि अनेक सन्तों के उदाहरण मिलते हैं, जो आरम्भ में कुत्सित जीवन व्यतीत करते थे और बाद में सत्संगति पाकर अनुकरणीय चरित्र वाले बन गये। परन्तु आलसी व्यक्ति, जिसने निकम्मापन अपना लिया है और खयाली दुनियां में रहने से जिसे कर्तव्य शून्यता ने घर कर लिया है, वह किस प्रकार अपने उद्धार की आशा कर सकता है?

आलस्य की तरह बेकारी भी मनुष्य में दोष उत्पन्न करने वाली है। जिसका दिमाग खाली रहेगा वह कुछ न कुछ खुराफात ही सोचेगा और वैसा ही करेगा। आजकल बेकारी उद्योग-धन्धों की अव्यवस्था के कारण भी पैदा होती है, पर उसका एक कारण यह भी होता है कि लोग परिश्रम का काम न करके हल्का-फुल्का काम करना चाहते हैं। मेहनत-मजदूरी के बजाय कुर्सी पर बैठने के ही काम पसन्द करते हैं। अगर आदमी किसी प्रकार के छोटे-बड़े काम करने में बेइज्जती या छोटे पन का ख्याल न करे और जिस समय जो काम मिल जाये उसी को पूरी लगन से करे तो बेकारी की समस्या कभी पैदा ही नहीं हो सकती। आदमी के व्यक्तित्व में कोई कमी आती है तो खराद न होने से, यह तभी संभव है, जब आदमी सतव श्रमशील बना रहे कोई बड़ा न सही तो छोटा काम और ज्यादा वेतन का नहीं तो कम तनख्वाह वाली नौकरी करके भी मनुष्य बेकारी से अपना पीछा छुड़ा सकता है और फिर समय में मौका आने पर वह उससे अच्छा भी काम पा सकता है।
आलस्य की तरह गन्दगी भी मनुष्य के लिए कलंक स्वरूप और पतनकारी है। यह एक ऐसा दुर्गुण है कि जिससे मनुष्य निन्दा का पात्र बनता है और लोग उससे घृणा करने लगते हैं। गन्दगी का एक कारण तो आलस्य होता है और दूसरा लापरवाही तथा गन्दा रहने का स्वभाव। शरीर की, वस्त्रों की मकान की सफाई करने में समय और परिश्रम लगता ही है। जिन लोगों में निकम्मेपन की आदत पड़ जाती है और कामचोर बन जाते हैं, वे आलस्यवश गन्दे बने रहते है। एक कहावत है कि ‘‘कुत्ता भी जहां बैठता है वहां पूंछ से झाड़ कर बैठता है।’’ पर मनुष्य कहलाने वाले ऐसे प्राणियों की कमी नहीं जो अपने निजी घर को ही गन्दा नहीं रखते वरन् जहां बैठते हैं उसे भी गन्दा करके छोड़ जाते हैं। ऐसे आदमी अगर धर्मशाला में ठहरते हैं तो उसमें कूड़े का ढेर लगा आते हैं, मुसाफिर खाने में बैठते हैं तो वहां पर थूक, पीक, नाक आदि गिरा देते हैं, रेल में जाते हैं तो उसे पानी और छिलकों से दूसरों के बैठने के नाकाबिल बना देते हैं। ऐसे ही लोग नालियों में बच्चों को टट्टी पाखाने को ऐसा गन्दा रखते हैं कि किसी समय व्यक्ति के लिए उनका उपयोग करना भी कठिन होता है। ऐसे लोग गन्दगी का अनुभव भी नहीं करते न उसमें अपने लिए कोई शर्म की बात समझते हैं। इनमें से बहुत से कपड़े-लत्ते के फैशन और चमक-दमक का तो बहुत शौक रखते हैं, पर जहां वे रहते हैं वहां उसके आस-पास सफाई रखने का ध्यान उन्हें कभी नहीं आता।
गन्दा रहना एक शारीरिक दुर्गुण ही नहीं मानसिक दृष्टि से भी हीनता का द्योतक है। जिसका शरीर गन्दा रहेगा उसका मन भी कदाचित ही स्वच्छ रह सकेगा। जो अपनी सफाई नहीं रख सकता वह किसी दूसरे की सेवा, सहायता क्या कर सकेगा? ऐसे व्यक्ति में आलस्य, प्रमाद, अनुत्साह, निराशा, अव्यवस्था, दीर्घसूत्रता, पेटूपन आदि दुर्गुण भी प्रायः उत्पन्न हो जाते हैं। ऐसे आदमी से पुरुषार्थ और प्रगति की आशा तो की ही कैसे जा सकती है। वह जीवन के सच्चे सुख से अपरिचित होता है केवल जिन्दगी के भार को ढोता है। उसके चारों ओर भी परमात्मा के वही अमूल्य वरदान बिखरे होते हैं जिनका उपयोग करके अन्य लोग सुखी और समृद्ध बन जाते हैं, पर ऐसे निकम्मे लोग ‘पानी में भी मीन पियासी’ वाली कहावत के अनुसार सदा भूखे-नंगे ही बने रहेंगे। वे अपनी दुर्व्यवस्था के लिये दूसरों को दोषी समझते हैं, पर दरअसल उनका आलसी स्वभाव और गन्दापन ही उनके पतन और दुर्दशा का कारण होता है।
कुछ लोग गन्दगी का सम्बन्ध गरीबी से जोड़ा करते हैं। वे कहते हैं कि हमारे पास इतना पैसा, ऐसे साधन ही नहीं कि हम सफाई से रह सकें। पर इस कथन में वास्तव में कुछ भी सचाई नहीं है। सफाई, स्वच्छता में गरीबी को बाधक कहना एक बहाना मात्र है। आप अपने चारों तरफ ध्यान देकर देखेंगे तो सैकड़ों गरीब लोगों के घरों को सदा लिपापुता और झाड़ा बुहारा पायेंगे जबकि अनेक अमीर कहलाने वालों ने यहां घर के पदार्थ अस्त-व्यस्त पड़े रहते हैं और सिगरेटों के टुकड़े, पान की पीक आदि की गन्दगी फैली रहती है। शारीरिक दृष्टि से भी बहुसंख्यक गरीब नहा-धोकर स्वच्छ रहते हैं जबकि अनेक विलासी धनी लोग चाहे कपड़े भले ही बढ़िया पहिन लें स्वच्छता की निगाह में बड़े गन्दे होते हैं। इसमें तनिक भी सन्देह नहीं कि स्वच्छता और सफाई मन की स्थिति पर है। जिनमें आलस्य न होगा वह चाहे तो प्रत्येक अवस्था में गन्दगी से बच कर रह सकता है। ऐसा मनुष्य ही अपना और दूसरों का कुछ उपकार कर सकता है। आलसी और अकर्मण्य व्यक्ति तो संसार के लिए भार स्वरूप हैं जो दूसरों के परिश्रम पर चैन करना चाहते हैं।
----***----

इन्होंने तो कभी शिकायत नहीं की
*******

अपंगता, बीमारी, असमर्थता आदि से संकटग्रस्त बेकारी का रोना रोने वाले लोगों से दुनिया भरी पड़ी है। इतना ही नहीं कुछ तो स्वास्थ्य शरीर जैसी मजबूत और उपयोगी वस्तु पाकर भी दुर्भाग्य का रोना रोते हैं। वह लज्जा की बात नहीं तो क्या है? यदि अभाव ग्रस्त और अपाहिज लोग भी उल्लेखनीय सफलताएं प्राप्त कर सकते हैं, तो पढ़े लिखे स्वस्थ नव युवक, बेकारी, बेरोजगारी और असफलता के लिए सदैव बेचैन क्यों हों? यदि साहस करें, लगन जगायें और जहां उसी स्थिति से आगे चल पड़ने के लिए कटिबद्ध हो जायें तो संसार में समस्या जान पड़ने जैसी कोई परिस्थिति न रहे। परमात्मा की सृष्टि में विवशता को कोई स्थान नहीं। परिश्रम और पुरुषार्थ से प्रत्येक कठिनाई जीती जा सकती है।
एक जन्मजात रोगी, गरीब घर में पैदा हुआ, कुरूप काना, असहाय बालक निश्चित लक्ष्य बनाकर अध्यवसाय पूर्वक उसमें रत रहा। लक्ष्य था अंग्रेजी का शब्द कोष तैयार करना। संभव है कोई आशंका करे कि कोई उनका सचिव या सहयोगी रहा होगा, जिसने उसकी सहायता की हो? ऐसी भी कोई बात नहीं। उनकी पत्नी ही रोटी पानी की जितनी सुविधा देकर सहयोग कर सकी, वही था मात्र सहयोग। कोष तैयार हो जाने के बाद जिन व्यक्तियों ने उन्हें उपेक्षित तिरस्कृत किया था उनने ही बाद में उनका हार्दिक सम्मान किया। यह प्रसिद्ध विद्वान जॉनसन थे। विद्वानों ने इन्हें सिर पर उठा लिया और वे अंग्रेजी भाषा के अद्वितीय विद्वान मान लिए गए। सरकार ने उनके काम के उपलक्ष में जीवन भर के लिए बहुत बड़ी पेंशन बांध दी। सेमुअल जॉनसन देखते ही देखते नीचे से उठकर शिखर पर पहुंच गए।
कोई सामान्य व्यक्ति यदि उन परिस्थितियों में रहता तो भाग्य या देव का रोना रोते हुए समाज पर भार बनकर रहने के सिवाय कुछ न कर पाता। वास्तव में साधनों की सुविधा से महान कार्यों का मूल्य और भी बढ़ा देती हैं। कोष का जितना महत्व है जॉनसन के उस धैर्य और अव्यवसाय का भी उतना ही है। विलासिता को भोगते रहने वालों का ध्यान जीवन की आदर्शता की ओर आकृष्ट नहीं हो पाता। धन की बहुलता के घमण्ड में अपने आपको बड़ा मान बैठने वालों की नजर, ज्ञान सम्पदा की महानता को समझ नहीं पाती। ऐसे धनी व्यक्तियों से वे साधन सुविधाहीन मानव बड़े हैं जिनने संस्कृति के उत्थान हेतु ज्ञान के मोती समाज को अर्पण किए हैं। उनके श्रम और सेवा की गाथा उनके द्वारा किए गए उच्च आदर्शों की अमरता सदा ही गाती रहेगी।
लाहौर के पद्मराज अरोरा के जन्म से ही हाथों की उंगलियां नहीं थीं। इस अपंगहस्त पुत्र को देखकर अभिभावकों को बड़ी वेदना हुई और उन्होंने लड़के को परिवार पर बोझ समझ लिया। उसके लिए वे सदा चिन्तित रहते थे। किन्तु इस बाधित पुत्र ने अभिभावकों को अधिक दिनों तक चिन्ताग्रस्त नहीं रहने दिया। उसने वह करके दिखला दिया जो प्रायः पूर्ण स्वस्थ एवं शुभांगी भी नहीं कर सकते। केवल एक क्षेत्र में नहीं बल्कि अनेकों क्षेत्रों में अपने पुरुषार्थ की उल्लेखनीय छाप छोड़कर दिखला दिया कि परमात्मा ने इतना कुछ दिया कि बाधाओं में भी शिक्षा से लेकर कार्यालय और अखाड़े से लेकर खेल के मैदान तक में ख्याति प्राप्त की जा सके।
अबोधावस्था तक तो वह खेलता-कूदता, मस्ती करता रहा, किन्तु चेत आते ही उसने जाना कि प्रकृति ने उसके साथ मखौल ही नहीं अन्याय भी किया है। अपने जैसे हस्तहीन भिखारियों एवं बेकारों को देखकर वह और भी खिन्न हो जाता एवं सोचता रहता है कि क्या इनके समान ही मेरे जीवन को व्यर्थ बनाने के लिए ही प्रकृति ने मेरे दोनों पहुंचे छीन लिए हैं। मनोभावों की धारा में मोड़ आया और जीवन परीक्षा में सफलता के लिए दृढ़ निश्चय पुरुषार्थ तथा प्रयत्न की महत्ता स्थापित करने और लोगों के सम्मुख यह उदाहरण रखने कि शारीरिक अपंगता प्रगति में बाधा नहीं बन सकती, वे उसी दिशा में बढ़ने लगे। मनुष्य में कुछ कर दिखाने की सच्ची लगन हो तो परिस्थितियां बाधक नहीं हो सकतीं। नहीं तो कुछ करने की मृत इच्छा और लगन पूर्वक निश्चय से रहित मन वाले दो हाथ क्या चार हाथ होने पर भी कुछ नहीं कर सकते। विचार ठीक होते ही श्री पद्मराज अरोरा की शक्तियां भी अनुकूल हो उठीं और उनकी उन्मुखता आपसे आप सही दिशा झांकने लगी। शिक्षा के क्षेत्र में बी.कॉम एवं वकालत की पढ़ाई एक साथ उत्तीर्ण की। एक समय में दोहरे कार्य में समय का उपयोग करने का अर्थ है शीघ्र ही लक्ष्य के समीप पहुंचना। उल्लेखनीय बात और भी है कि उनकी उंगलियां न रहने पर भी अक्षरों को छापकर रख देने जैसे सुन्दर सुलेख को केवल हथेली से दबाकर ही लिखते थे।
शारीरिक निर्बलता एवं कमजोरी के कारण श्री पद्मराज अरोरा शारीरिक कार्यों में प्रायः दूसरों से पीछे रह जाते थे। प्रतिस्पर्धा की भावना के साथ अरोरा जी ने शारीरिक निर्बलता रहने पर भी शारीरिक कार्यों में दूसरों से आगे बढ़ने का विचार किया इस लक्ष्य को प्राप्त करने हेतु संयम नियम के साथ व्यायाम का क्रम प्रारम्भ किया। प्रगति का अभिलाषी उद्योगी पुरुष जिस क्षेत्र में भी पदार्पण करता है अपना स्थान बना ही लेता है। श्री अरोरा को भी प्रारम्भ में कुछ सफलताएं मिली। प्रारम्भिक सफलता से प्रोत्साहन मिलता रहता और उनसे प्रान्तीय स्तर की कुश्ती प्रतियोगिता में द्वितीय स्थान पाया। केवल कुश्ती ही नहीं खेल के मैदान में हॉकी, फुटबाल में भी विश्व विद्यालय के चैम्पियन बने। यह होता है एक सच्चे मनुष्य तथा पुरुषार्थी का लक्षण। ऐसे लोग ही तो समाज की शोभा और देश का गौरव बनते हैं।
साधारण परिस्थितियों में भी उच्च मनोबल और साहस वाले लोग बड़ी से बड़ी सफलता प्राप्त कर सकते हैं। पुरुषार्थी को न बाधाएं रोकती हैं और न दुर्भाग्य बुरा कर सकता है। मनुष्य कठिनाई में ही अपने भाग्य का निर्माण करता है। मनुष्य का साहस न छूटे और आशा न टूटे तो संसार इतना बड़ा है कि खोजने पर उसमें कठिनाइयों का निराकरण के योग्य उपाय कहीं न कहीं से उपलब्ध हो ही जाते हैं। अनेकों उत्कृष्ट सफलतायें ऐसे ही साहसी और उद्यमी मनोबल वाले व्यक्तियों ने पाई हैं। दैव या भाग्य के भरोसे बैठे रहने वालों को आज तक कहीं थी सफलता नहीं मिली। सफलता तो साहसी और पुरुषार्थी की दासी है। अन्धों को वह क्यों वरण करने लगी।
बुडापेस्ट (हंगरी) में तेरह वर्ष की उम्र तक स्जेनसी लकवे का शिकार था। जो चिकित्सा करा सकते थे अभिभावकों ने व्यवस्था की। परिणाम कुछ न हुआ। बालक के भावी जीवन के लिए माता-पिता का चिन्तित होना ऐसी परिस्थिति में स्वाभाविक ही था। किन्तु बालक के मन में आशा उत्साह और प्रयत्न ही लहरें हिलोरें ले रहीं थीं। कहीं उसने पढ़ा कि जल चिकित्सा से लकवे की बीमारी दूर हो सकती है। फिर क्या था उसने जल विहार आरम्भ किया और आनन्द भी लेता रहा। घंटों पानी में तैरता रहता फिर वाटर पोलो खेलने लगा और उसके बाद मीलों तैरने वाला तैराक बना। 1962 में स्जेनसी ने तिरजा नदी पर तैराकी का विश्व रिकार्ड जीता। इसके पूर्व कई छोटी-छोटी प्रतियोगिताओं में भी सम्मिलित होता रहा, जिससे अभ्यास बढ़ता रहा। 41 घंटे 40 मिनट में 230 किलोमीटर की दूरी तैर कर लोगों को आश्चर्य चकित कर, तैराकी में आदर सम्मान का पात्र बना। यह सफलता उसने अचानक ही नहीं निरन्तर अभ्यास से प्राप्त की थी। पिछले अभ्यासों में जब भी उच्च सफलता मिली, उनसे अहंकार में नहीं डूबा क्योंकि वह जानता था कि स्वल्प सफलता में डूब जाना अपनी सफलता का मार्ग अवरुद्ध करना है। साथ ही हर सफलता ने उसे नया उत्साह और नई प्रेरणा भी दी।
अमेरिका के श्री अब्राहम नेमेथ ने ‘ब्रेल साइड रूल’ नामक एक अन्ध शिक्षा प्रणाली प्रचलित की है। जिसके आधार पर आज हजारों अन्धे व्यक्ति शिक्षा ग्रहण कर अपने जीवन को स्वावलम्बी बनाकर जी रहे हैं। इतना बड़ा उपकारी कार्य करने वाले को कोई भी यही समझेगा कि वह स्वस्थ शुभांगी और धनी रहा होगा। तभी तो इतनी महत्वपूर्ण शिक्षा प्रणाली की खोज कर सका। किन्तु श्री नेमेथ इस मान्यता के विपरीत थे। वे बिल्कुल अन्धे थे साथ ही निर्धन भी।
प्रयत्न एवं पुरुषार्थ की महिमा न जानने वालों के लिए संसार में कितनी ही बातें असम्भव और आश्चर्यजनक हो सकती है। किन्तु जो उद्यमी प्रयत्नशील और ध्येयवान व्यक्ति होते हैं वे इन निरर्थक बातों में विश्वास नहीं करते और मनुष्य के लिए कोई भी काम असम्भव नहीं मानते हैं। संसार में असंभव को कर दिखाने वालों की कमी नहीं रही है। अन्धे नेमेथ ने प्राचीन अविकसित एवं अपूर्ण ब्रेल पद्धति पर चलने वाले अंध विद्यालय में शिक्षा प्राप्त की गणित में अरुचि होने पर भी उसका अध्ययन न कर सके। वे इसका अध्ययन कर भी कैसे सकते थे? क्योंकि उस समय ब्रेल पद्धति में गणित की शिक्षा सुविधा भी नहीं थी। निदान उनने मनोविज्ञान में ही एम. ए. पास किया। किन्तु गणित विषय में उनकी जिज्ञासा कम नहीं हुई। वे ब्रेल पद्धति में गणित की शिक्षा सुविधा उत्पन्न करने पर निरन्तर विचार ब्रेल पद्धति में गणित की शिक्षा सुविधा उत्पन्न करने पर निरन्तर विचार करते रहे। उनकी लगन एवं आत्म विश्वास ने उन्हें इस बात पर आश्वस्त कर रखा था कि यदि ईमानदारी से प्रयत्न किया जाय तो अन्धे छात्रों को गणित की शिक्षा देने का भी उपाय निकाला जा सकता है। शिक्षा के बाद काम की खोज करने पर भी कोई काम न मिला तब उनने और अधिक समय खराब करना ठीक नहीं समझा और तकियों के खोल सीने का काम हाथ में लिया। योग्यता और उत्तम व्यवहार के बल पर लोगों की बड़ी गहरी सद्-भावना और आर्थिक सम्पन्नता को प्राप्त किया।
संयोगवश फ्लोरेन्स नाम की एक अन्धी किन्तु गुणशील युक्त महिला से इनका परिचय हुआ। इनने सहर्ष विवाह स्वीकार कर लिया। फ्लोरेन्स अन्धी होने पर भी पति की सेवा में कोई कमी न रखती थी। वह नेमेथ को निरन्तर पढ़ने अन्धों की शिक्षा प्रणाली में विकास करने के लिए प्रोत्साहन देती रहती थी। नेमेथ को पत्नी के इस सहयोग से बड़ा उत्साह और अवलम्बन मिला। वे अपने मुख्य कार्य में संलग्न हो गए। इसके लिए उन्होंने अन्य अनेक भाषाओं का अध्ययन आरम्भ कर दिया और जल्दी ही एक फ्रेंच, हिब्रू, ग्रीक और लेटिन आदि भाषाओं पर अधिकार कर लिया।
पति से आत्मिक स्नेह और आदर पाने के फलस्वरूप फ्लोरेन्स की आन्तरिक प्रसन्नता उभरी और एक आंख की ज्योति के रूप में वह चमक उठी। एक की ज्योति मिलते ही दोनों पति पत्नी ज्योतिमान हो उठे। फ्लोरेंस की नेत्र ज्योति अपने से अधिक पति के काम आने लगी और उनका ध्येय आगे बढ़ गया। उसने पति को पुस्तकें पढ़कर सुनानी आरम्भ कर दी और नेमेथ जो बोलते थे उसे लिखना भी। दोनों में परस्पर अध्यवसाय और लगन का अद्भुत चमत्कार हुआ कि अन्धों के लिए चलने वाली सरकारी शिक्षा योजना में उल्लेखनीय सहायता मिली। और उसी की मदद से अन्धों के लिए गणित की शिक्षा सम्भव हो सकी। इससे पूर्व उनने स्वयं गणित में एम.ए. किया। इस प्रकार अंधे अब्राहम नेमेथ ने अपने परिश्रम और लगन के आधार पर यह सिद्ध कर दिया कि संसार में मनुष्य के लिए कोई काम असम्भव नहीं है यदि वह उसको करने के लिए तन, मन और धन से पूरी तरह ईमानदार है। नहीं तो ऐसी परिस्थिति प्राप्त दम्पत्ति केवल भीख मांगकर भाग्य को ही कोसते रहते।
----***----

समय अमूल्य है इसकी महत्ता समझें
*******

परमात्मा ने मनुष्य को इस सृष्टि में भेजा तो उसे कोई विशेष स्थूल सम्पदा नहीं दी लेकिन जो कुछ भी दिया वह इतना सक्षम है और इतना मूल्यवान है कि उसके माध्यम से संसार की सभी वस्तुयें प्राप्त की जा सकती हैं। बुद्धि, जीवन, शरीर के अतिरिक्त इन सबसे अमूल्य अनुदान जो परमात्मा ने मनुष्य को दिया है वह है समय। कहा जाता है कि ‘‘मनुष्य में सांसें गिनी हुई हैं।’’ और श्वांस-प्रश्वांस का आवागमन निरन्तर चलता रहता है। एक श्वांस के आने जाने के साथ की मनुष्य जीवन की अमूल्य निधि में एक इकाई कम हो गयी।
दूसरे शब्दों में इसे समय भी समझा जा सकता है। जीवन एक सूक्ष्म सत्ता है। उसका कोई प्रत्यक्ष रूप पकड़ में नहीं आता, लेकिन उसकी अभिव्यक्ति को अवश्य अनुभव किया जा सकता है जीवन की सूक्ष्म सत्ता समय के रूप में ही व्यक्त होती है। अतः हमारी उपलब्धियां इस पर निर्भर करती हैं कि हम समय का किस प्रकार—किस प्रयोजन के लिए उपयोग करते हैं।
जो समय का महत्व और स्वरूप समझ सका और उसके सदुपयोग के लिए समग्र जागरूकता के साथ तत्पर हो गया समझना चाहिए उसे जिन्दगी मिल गई। अन्यथा इस ओर उपेक्षा बरतने वाले—अन्यमनस्क रहने वाले, क्रमिक आत्म-हत्या  ही करते चले जाते हैं। बहुमूल्य मणि मुक्ताओं को फटी थैली में भरकर चलने वाले उन्हें टपकाते रहते हैं और घर पहुंचते-पहुंचते उस निधि को गंवाकर खाली हाथ रह जाते हैं। इसी प्रकार समय के साथ उपेक्षा करने वाले अपने आपके साथ एक क्रूर मजाक करते हैं। अपने भविष्य के साथ यह एक मर्मभेदी व्यंग है कि जीवन के बहुमूल्य क्षणों को ऐसे ही खोते गंवाते चला जाय।
हम क्रमशः मर रहे हैं। जीवन की सम्पदा का एक-एक दाना एक-एक क्षण के साथ समाप्त होता चला जाता है। बूंद-बूंद पानी टपकाते रहने से भरा-पूरा किन्तु फूटा घड़ा कुछ समय में खाली हो जाता है। जीवन की रत्न सम्पदा हर सांस के साथ घटती चली जाती है क्रमशः हमारा हर कदम मरण की ओर ही उठता है। आयु वृद्धि के साथ-साथ मरण का दिन निकट से निकटतम आता चला जाता है। जो दैवी वरदान जैसा अमूल्य था—जिसके आधार पर कुछ भी खरीदा पाया जा सकता था वह किस प्रकार गलता, जलता, टूटता और मिटता चला जा रहा है इसे देखने की न इच्छा होती है न फुरसत फलतः हमारा अनुपम अस्तित्व भूत बनता चला जाता है। इस प्रकार असामयिक मृत्यु की भयंकरता तथा कथित भूत-प्रेतों से कम नहीं। जब समय के सदुपयोग और दुरुपयोग के परिणामों का तुलनात्मक अन्तर किया जाता है, तब प्रतीत होता है कि तत्परता और उपेक्षा के बीच दीखने वाला नगण्य सा अन्तर अन्ततः कितने भारी भिन्न परिणामों के रूपों में सामने आता है।
लेकिन लोग इस ओर नहीं देखते। और समय की सम्पदा को खोते चलते हैं। उसके परिणाम स्वरूप व्यक्तित्व दीन-हीन ही बना रहता है। फिर वे गरीबी का, अशिक्षा-अज्ञान का, अयोग्यता और अक्षमता का रोना रोते रहते हैं, लोग अपने जीवन में विभिन्न अभावों की शिकायत करते हैं। कोई धन के अभाव में दुखी है तो किसी के पास ज्ञान नहीं—विद्या नहीं। उसके लिए सिर पीट रहा है। समझ में  नहीं आता कि यह हनुमान कब अपनी सामर्थ्य को समझेंगे तथा एक छलांग मारकर लंका पहुंच जायेंगे। विश्व की सम्पदा, विश्व का ज्ञान भंडार तो उनकी बाट जो रहा है। समय जैसी मूल्यवान सम्पदा का—भंडार भरा होते हुए भी जो विनिमय कर धन ज्ञान तथा लोकहित को नहीं पा सकते उनसे अधिक अज्ञानी किसे कहा जाय।
समय अमूल्य है। समय को जिसने बिना सोचे समझे खर्च कर दिया वह जीवन पूंजी भी यों ही गंवा देता है। यह पूंजी अपने आप खर्च होती है। आप कृपण बनकर उसे सोने-चांदी के सिक्कों की तरह जोड़कर नहीं रख सकते। यह गतिवान है आप अपनी अन्य सम्पदाओं की तरह उस पर अधिकार जमा नहीं सकते। आपका उस पर स्वामित्व वहीं तक है कि आप उनका सदुपयोग कर लें।
अपनी इस प्राकृतिक धरोहर का अधिकांश मनुष्य समुचित सहयोग नहीं करते। बचपन में इतना ज्ञान नहीं होता कि इसका मूल्य समझें। खेल-कूद तथा मित्रों व भाई-बहनों के झुण्ड के साथ यों ही इस सम्पदा को लुटाते चलते हैं। एक दिन यौवन आ खड़ा होता है। यह यौवन समय के बहुमूल्य वरदान के रूप में मिलता है। यह वह सामर्थ्य होती है जिसे यदि अधिक समय तक स्थायी बनाया जा सके तन से मन से बूढ़े न हो जांय तो गिनी हुई सांसों के इस जीवन में बहुत काम कर सकते हैं। इसे निर्दयता से खर्च कर देने पर बुढ़ापा अपनी कमजोरी टांगों व धुंधली आंखों से हमारा स्वागत करता है तब हम चौंक पड़ते हैं, निराश हो जाते हैं। सिर पर हाथ रखकर चिन्ताओं के सागर में डूब जाते हैं। भला जब यौवन काल में कुछ न कर पाये तो अब क्या कर सकेंगे? यह निराशा ही ले डूबती है। सच्चा व्यापारी तो वह होता है जो घाटा होने पर भी व्यापार बन्द नहीं करता धैर्य तथा बुद्धिमता से पुनः अपने उखड़े पांव जमा लेता है। दो तिहाई जीवन बीत गया तो क्या हुआ एक तिहाई तो बचा हुआ है, उसमें भी बहुत कुछ काम किया जा सकता है।
प्रकृति ने किसी को गरीब अमीर नहीं बनाया। उसने तो सबको मुक्त हस्त से अपना अमूल्य वैभव लुटाया है। श्रम की सामर्थ्य तथा समय का अनुदान इन दो अस्त्रों से सुसज्जित करके उसने अपने पुत्रों को जीवन के समरांगण में मस्तक पर तिलक कर विजय श्री वरण करने के लिये ही भेजा है। लेकिन हम प्रकृति प्रदत्त इस अमूल्य वैभव से लाभ नहीं उठा पाते और घाटे में ही रहते हैं। जो समय हमारे हाथ में है, यदि हम किसी उपयोगी कार्य में नहीं लगे हुए हैं तो ठीक है अन्यथा यह क्षण भी बीत गया और भूत हो गया। हमारा सारा वर्तमान भूत में बदलता जा रहा है और यह मालूम भी नहीं पड़ता है कि हमारे साथ से कितनी बहुमूल्य सम्पदा खो गयी। पास से पैसा खर्च होता है या कहीं गिर जाता है तो मालूम भी होता है और उसका पश्चाताप होता है। लेकिन समय सम्पदा जब हमारे हाथ से जाती है तो हमें न पता चलता है और न ही उसका कोई रंग-गम होता है।
वर्तमान क्रमशः भूत मैं बदल रहा है। भूत के सम्बन्ध में कहते हैं कि वह बड़ा डरावना होता है कहते हैं कि मरने के बाद अशांत व्यक्ति भूत बनता है। मरने के बाद किसकी क्या स्थिति होती है, कौन क्यों और कैसे भूत बनता है और वह कैसा होता है? यह सब कुछ तो अभी रहस्य के गर्भ में है। लेकिन समय जो वर्तमान भूत में बदलता जा रहा है वह निश्चित रूप से भयावह दुष्परिणाम उपस्थित करने वाला सिद्ध होता है।
देखना यह है कि हमारा समय नष्ट कहां हो रहा है। इस समय तो लोग चौबीसों घंटे व्यस्त रहते हैं। एक अजीब सी व्यस्तता चारों ओर दिखाई देती है, जिस भी व्यक्ति से किसी कार्य के लिए कहिए ‘‘समय नहीं है’’ यही एक उत्तर प्रत्यक्ष या परोक्ष रूप से प्राप्त होता है। अधिकतर शुभ कार्यों के करने के लिए तो किसी के पास समय है अथवा नहीं। क्या मनुष्य के पास वास्तव में समय नहीं रह गया है? क्या वह इतना व्यस्त हो गया है? यह एक ज्वलन्त प्रश्न है इस पर विचार किया जाना चाहिए। दिन में चौबीस घंटे होते हैं। एक वयस्क के लिए 6-7 घंटे सोना पर्याप्त है। 8 घंटे कार्यालय, फैक्टरी अथवा व्यवसाय के लिए रख लीजिए। शेष आपके पास 6-10 घंटे बचते हैं। प्रातः एक घंटे का समय शौच, स्नान भोजनादि के लिए रख लीजिए और एक घंटे सायंकाल त्रिविध कार्यों के लिए रखलें। इस प्रकार 8 घंटे नित्य बचते हैं। इसमें यदि 2 घंटे हम और मनोरंजन, भोजन, मार्ग में आने जाने का समय निकाल लें तो 6 घंटे दैनिक हमारे पास रह जाते हैं। रविवार और अन्य दिनों की छुट्टियां इसके अतिरिक्त होंगी। अपने आवश्यक कार्यक्रमों के लिए उदारता से समय देने का भी आपके पास 6 घंटे शेष रह ही जाते हैं। हम इनका क्या उपयोग करते हैं। यदि उपयोग नहीं करते तो वर्ष में हम 2190 घंटे अर्थात् 3 महीने 6 घंटे बरबाद कर देते हैं। यह समय किसी भी राष्ट्र एवं किसी भी व्यक्ति के लिए अमूल्य निधि है। जीवन-पर्यन्त हमारा कितना समय बरबाद होता है हम इसका सहज ही अनुमान लगा सकते हैं। अर्थात् चौथा समय व्यर्थ कार्यों में खर्च कर देते हैं?

हमारा समय कहां और कैसे नष्ट होता है, यह विचारणीय है। इस प्रकार से समय नष्ट होने का मूल कारण यह है कि हम इसकी उपयोगिता के बारे में जागरूक नहीं हैं। अधिकतर हमारा समय आलस्य, प्रमाद, लापरवाही में जाता है। हमारा जीवन-क्रम अव्यवस्थित है। किसी भी कार्य का समय निर्धारित नहीं है। यहां तक कि लोग समय से कार्यालय भी नहीं पहुंचते। ‘‘हिन्दुस्तानी आदमी’’ और ‘‘हिन्दुस्तानी समय’’ बहुत प्रचलित शब्द हो गये हैं गेटे का कहना था कि—‘‘काल बेहद लम्बा है।’’

समय नष्ट होने का एक कारण यह भी है कि— हम अपने काम में रुचि नहीं लेते, काम को टालने की एक आदत सी बन गई है। इससे कितने ही काम तो शुरू ही नहीं हो पाते कितने ही काम अधूरे रह जाते हैं। जब अधूरे कामों का आधार हमारे सामने लग जाता है तो हम सोच-सोचकर ही परेशान हो जाते हैं। न तो हम अधूरे कामों को ही पूरा कर पाते हैं और न ही कार्य को ही आरम्भ कर पाते हैं। यदि हम अपने कार्यों में रुचि लें और धैर्य तथा लगन से काम करें, तो सभी कार्य पूरे हो जाते हैं।
बहुत से लोग समय का मूल्य और महत्व समझते हैं परन्तु उसके सदुपयोग की ओर कोई ध्यान नहीं देते। समय खराब न करने पर भी वे कोई काम निर्धारित समय पर करना आवश्यक नहीं समझते। इस वक्त इस काम पर जुटे हुए हैं तो उस वक्त उस काम पर। दूसरे दिन उनका यह क्रम टूट जाता है और वे इस वक्त उस काम को उस वक्त इस काम को करने लग जाते हैं।
इस प्रकार की अनियमितता बहुधा विद्यार्थी, अध्ययनशील तथा लिखा-पढ़ी का काम करने वाले किया करते हैं। अशिक्षित, व्यक्ति के जीवन में अव्यवस्था हो तो एक बात भी है पर शिक्षा के प्रकाश में आगे बढ़ने वाले का अव्यवस्थित होना वस्तुतः खेदजनक है। इसी प्रकार बहुत से अध्ययनशील व्यक्ति तो अपना समय खराब नहीं करते किन्तु उसका अध्ययन क्रम निश्चित एवं निर्धारित नहीं होता। वे कभी एक विषय के ग्रन्थ को पढ़ते और पूरा किये बिना ही दूसरा शुरू कर देते हैं। कभी-कभी एक ग्रन्थ को कल के लिये अधूरा छोड़कर उसके लिए निश्चित समय पर दूसरा ग्रन्थ आरंभ कर देते हैं। बहुधा यह भी देखने में आता है कि अनियमित अध्ययनशील पुस्तकों के समय में समाचार पत्र और समाचार पत्रों के समय में साहित्यिक पत्रिकायें पढ़ रहे हैं। इसमें सन्देह नहीं कि वे अपना समय बिना पढ़े  व्यय नहीं करते किन्तु उस कार्य में क्रम को स्थान नहीं देते। इस कमी के कारण अध्ययन से जितना लाभ होना चाहिये उतना नहीं हो पाता।
कार्यालयों में लिखा-पढ़ी का काम करने वाले अनेक परिश्रमी बाबू लोग अपनी इसी असामयिकता के कारण अच्छे कर्मचारियों की सूची में नहीं आ पाते। वे पूरे समय काम में जुटे रहते हैं और कभी-कभी निर्धारित समय से अधिक समय तक भी। तब भी वे अपने उच्च अधिकारी की प्रिय पात्रों की सूची में नहीं आ पाते। क्रम के साथ काम तथा फाइलों को उपयुक्त समय में न देने से उनका आवश्यक काम कभी-कभी पड़ा रहता है और गौण काम पूरा हो जाता है। इसी अव्यवस्था के कारण वे बहुत से तात्कालिक कामों को भूल जाते हैं इसलिये उनकी कार्य कुशलता के अंक कम हो जाते हैं। पत्र लिखने के समय फाइलों का अध्ययन और फाइल पढ़ने के समय टाइप पर बैठ जाने से न तो उनका कोई काम समय पर हो पाता है और न कुशलता पूर्वक इस प्रकार असमय पूरा हुआ उनका काम अधूरे की श्रेणी में ही गिना जाता है। क्रम एवं सामयिकता से करने पर काम भी कुशलता पूर्वक होता है और आवश्यकता से अधिक समय भी नहीं लगता।
इस प्रकार के अव्यवस्थित कार्यकर्ता समय की पाबन्दी को एक बन्धन मानते हैं। उनकी अक्रमिक बुद्धि का तर्क होता है कि समय के साथ अपने को अथवा अपने काम को बांध देने से मनुष्य उनका इतना अभ्यस्त हो जाता है कि यदि कभी संयोग, विवशता अथवा परिस्थिति वश उसे व्यवधान स्वीकार करना पड़ता है तो बड़ी परेशानी उठानी पड़ती है। प्रातःकाल पढ़ने अथवा व्यायाम करने वाले को यदि दो-चार दिन के लिए बाहर यात्रा पर जाना पड़ जाये तो निर्धारित कार्यक्रम में व्यवधान पड़ जाने से उसकी अभ्यस्त वृत्तियां विद्रोह करेंगी, जिससे यात्रा अथवा प्रवास के समय पर उसे बड़ी भ्रान्ति, क्लान्ति एवं व्यग्रता रहेगी।
सुख शान्ति, सन्तोष, सफलता एवं स्वास्थ्य आदि के पारितोषिक असामयिक जीवन-क्रम वालों से कोसों दूर रहा करते हैं। जिन्दगी जीने के लिये मिली है खो डालने के लिये नहीं। समय-व्यवस्था के अभाव में इस नरम दुर्बल मानव-जीवन को न तो ठीक से जिया जा सकता है और न इसका कोई लाभ ही उठाया जा सकता है। यह सम्भव तभी हो सकता है जब जीवन का प्रत्येक क्षण किसी निश्चित कर्तव्य के लिए निर्धारित एवं जागरूक रहे।
असमय सोने-जागने, खाने-पीने और काम करने वाले को आजीवन आरोग्य के दर्शन नहीं कर सकते। वे सदा सर्वदा शारीरिक, मानसिक, बौद्धिक अथवा आध्यात्मिक किसी न किसी व्याधि से पीड़ित रहेंगे। उनकी शक्तियों में से कुछ को तो उनकी अव्यवस्था नष्ट कर देगी और शेष को व्याधियां शोषण कर लेंगी।
समय पर काम आने वालों की सारी शक्तियां उपयोग में आने पर भी अक्षय बनी रहती है। समय पर काम करने का एक सजग प्रहरी की तरह ही होता है, जो किसी भी परिस्थिति में मनुष्य को अपने कर्तव्य का विस्मरण नहीं होने देता। समय आते ही सिद्ध किया हुआ अभ्यास उसे निश्चित कार्य की याद दिला देता है और प्रेरणा पूर्वक उसमें लगा भी देता है। समय आते ही उक्त कार्य योग्य शक्तियों के जागरण एवं सक्रियता आ जाती है, जिसमें मनुष्य निरालस्य रूप से अपने काम में लगकर उसे निर्धारित समय में ही पूरा कर लेता है। कार्य एवं कर्तव्यों की पूर्णता ही जीवन की पूर्णता है, जो कि बिना समय, संयम एवं व्यवस्थित और नियमित क्रियाशीलता के प्राप्त नहीं हो सकती।
समय निर्धारित कर लेने के बाद भी नियत समय पर कार्य न करने और बाद में उस काम को हाथ में लेने से वह काम तो हो जाता है— पर उसमें कोई उत्साह नहीं रहता है। पहली बार नियत कर लेने के बाद उसी समय वह कार्य सम्पन्न करने से कार्य सम्पन्न होता है। किसी को काम को करने के ठीक समय पर शरीर उसी काम के योग्य यन्त्र जैसा बन जाता है। और यदि उस समय में दूसरा काम लिया जाता है तो वह काम लकड़ी काटने वाली मशीन से कपड़े काटने जैसा हो जाता है। कहने का अर्थ यह कि न उस काम को दक्षता पूर्वक किया जा सकता है और न ही चालू काम में मन भली भांति लगता है। फलस्वरूप समय तो नष्ट होता ही है हमारी शक्तियों का भी क्षय होने लगता है।
समय सम्पदा का सदुपयोग—महत्वपूर्ण संयम है। क्रम एवं समय से काम करने वालों या समय को यों ही व्यर्थ के कार्यों में नष्ट करने वालों का शरीर यन्त्र अस्त-व्यस्त प्रयोग, आलस्य और प्रमाद के कारण शीघ्र ही निर्बल तथा निस्तेज हो जाता है। थोड़े समय बाद ही वह किसी भी कार्य के योग्य नहीं रह जाता।
जीवन का एक-एक क्षण उपयोगी है। संसार में जितने भी महापुरुष हुए हैं वे प्रत्येक क्षण का उपयोग करके ही महान बने हैं। जिन्हें भी महान् बनने की आकांक्षा हो या जो भी अपने जन्म सिद्ध अधिकार सफलता को प्राप्त करना चाहते हों वे समय सम्पदा का अपव्यय न करते हुए उसका सदुपयोग करें।
----***----

सफलता का एक ही आधार—समय का सुनियोजन
*******

जापान का एक विशाल कारखाना अपनी पूरी गति से चल रहा था। मशीनों के पहिये अविराम गति से घूम रहे थे। खलासी, ऑयलमैन, मशीन-मैन, मिस्त्री, पैकर और इंजीनियर सभी बड़ी तन्मयता से अपने काम में लगे हुए थे। उसी समय कारखाने का मैनेजर भारत से आये हुए एक औद्योगिक प्रतिष्ठान के निर्देशक को अपना कारखाना दिखा रहा था। वह बारी-बारी से प्रत्येक मशीन के पास ले जाता और बतलाता कि वह मशीन क्या कार्य करती है किस ढंग से उत्पादन होता है और श्रमिकों की कार्य क्षमता बढ़ाने के लिए क्या-क्या व्यवस्थायें की जा रही। मैनेजर निर्देशक को कारखाने के सभी विभागों में निरीक्षण के लिए ले गया। उसने देखा कि प्रत्येक कर्मचारी अपनी ड्यूटी की पाबन्दी बड़ी ईमानदारी से दे रहा है। कर्मचारी एक क्षण को अतिथि की ओर देखकर मन्द-मन्द मुस्कान बिखेरकर स्वागत करते और अपने हाथों में ढिलाई न आने देते।
सारे कारखाने का निरीक्षण करने के पश्चात् वह व्यवस्थापकीय कार्यालय में गये और मैनेजर की कुर्सी के पास बैठ गये। पर वह निर्देशक मन ही मन अपने को अपमानित अनुभव कर रहे थे। आखिर यह पूछ ही बैठे—‘‘मैं आपके साथ पूरे कारखाने में घूमा पर किसी भी कर्मचारी ने एक मिनट को भी मशीन बन्द करके बात तक नहीं की। इसका क्या कारण? कम से कम शिष्टाचार के नाते दूसरे देश से आने वाले अतिथि से, कुछ क्षण बात तो करनी ही चाहिए थी।’’

क्षमा कीजिए। आपने श्रमिकों के कर्म कौशल को दूसरी दृष्टि से देखा है। द्वितीय महायुद्ध की मार से इस देश की जितनी क्षति हुई है वह संसार के किसी राष्ट्र से छिपी नहीं है। राष्ट्रोत्थान की योजनाओं की पूर्ति हेतु लगन से कार्य न किया जायेगा तो हम लक्ष्य से काफी पीछे रह जायेंगे। यहां के श्रमिकों की यह विशेषता है कि उनके कार्य का कोई निरीक्षण करे या न करे वह आठ घंटे के समय को भगवान की उपासना का समय मानते हैं प्रत्येक श्रमिक के हृदय में देश के लिए एक कसक है, एक वेदना है।
‘बात यह है कि इस कारखाने की एक शिफ्ट में पांच हजार श्रमिक कार्य करते हैं यदि एक-एक मिनट को भी सब मशीनें बन्द कर दें तो आप जानते हैं। पांच हजार मिनट काम बन्द होता है। पांच हजार मिनट यानी तराशी घंटे बीस मिनट। इतने समय की बरबादी से उत्पादन पर कितना प्रभाव पड़ सकता है। इसका अनुमान आप सहज ही लगा सकते हैं। यहां ऐसा भी नहीं है कि आपको देखकर श्रमिक तेजी से हाथ चलाने लगे हों और जब आप आगे बढ़ जांय तो काम बन्द करके बातें करने लगें। यह तो आपने अनुभव किया होगा कि कारखाने के सारे कर्मचारी आपको अपने बीच पाकर कितने प्रसन्न थे। आपके स्वागत में उन्होंने अपनी मधुर मुस्कान बिखेर दी थी।’

निर्देशन के मन में जो अपमान की भावना थी वह मैनेजर के सुलझे हुए उत्तर से तिरोहित हो गई थी।
इस घटना के आलोक में जब हम राष्ट्र के सन्दर्भ को लेकर आत्म निरीक्षण करते हैं तो हम पाते हैं कि समय की अपव्ययता ने ही योजनाओं के लक्ष्यों को पूर्ण नहीं होने दिया। यदि उत्पादन कार्य में लगे श्रमिक, कार्यालय में कार्यरत बाबू, विद्युत गृह, बांध और निर्माण के कार्यों में लगे हुए छोटे बड़े सभी कर्मचारी समय की कीमत जान जांय तो अपने लक्ष्य का समय से पूर्व ही पूर्ण कर सकते हैं।
घटना डालमिया नगर के कागज के कारखाने की है। कारखाने का विशाल फाटक खुल चुका था। साढ़े छः का सायरन बजने वाला था। एक साठ वर्षीय वृद्ध जर्मन इंजीनियर कुछ गुन-गुनाता हुआ साइकिल से फाटक पर पहुंचा। दरबान ने सलामी दी। इसकी साइकिल कुछ धीमी हुई और फिर उसी गति से आगे बढ़ गई। तीन मिनट बाद सायरन बजा। यह चीफ इंजीनियर मिस्टर लेंज थे। उन्होंने जितने वर्ष उस कारखाने को अपनी सेवायें प्रदान कीं किसी भी श्रमिक ने उन्हें एक मिनट भी देरी से आते न देखा। मिस्टर लेंज के अधीन तीन इंजीनियर और हजारों श्रमिक और तकनीकी विशेषज्ञ कार्य करते थे यदि मिस्टर लेंज चाहते तो साढ़े छः बजे क्या दस बजे कारखाने में आते उनसे कहने वाला कौन था? पर वह जर्मन इंजीनियर समय के मामले में कारखाने के खलासियों से लेकर इंजीनियरों तक को अपना अधिकारी मानता था। वह अच्छी तरह जानता था कि यदि मैं ही समय से कारखाने न जाऊंगा तो संस्थान के हजारों कर्मचारी मेरा अनुकरण कर कार्य की उपेक्षा करेंगे, जिसका प्रभाव उत्पादन पर पड़ेगा।
रूस के औद्योगिक प्रतिष्ठानों की कुछ ऐसी विशेषतायें हैं। जिन्हें भुलाया नहीं जा सकता। वहां कामचोर या कामचोर श्रमिकों की उन्हीं के साथी भर्त्सना करते हैं। कभी-कभी तो ऐसे कर्मचारियों की पीठ पर कागज का लेवल लगा दिया जाता है जिस पर लिखा रहता है—‘यह काम चोर है यह समय चोर है।’ यदि इसका भी प्रभाव नहीं पड़ता तो उसका व्यंग चित्र कारखाने के फाटक पर लगा दिया जाता है।
कारखानों में काम का समय आठ घंटे निर्धारित रहता है यदि श्रमिक वर्ग ईमानदारी से कार्य करें तो हमारे देश में भी जापान और पश्चिम जर्मनी की तरह महान औद्योगिक प्रगति हो सकती है और उत्पादन क्षमता को इतना बढ़ाया जा सकता है कि यहां का उत्पादित माल विदेशों को भेजकर विदेशी मुद्रा अर्जित की जाये।
सामाजिक औद्योगिक और राजनीतिक क्षेत्र की तरह व्यक्तिगत जीवन में भी हम समय के रोग को पहचानने में असमर्थ रहे हैं। अस्पताल, न्यायालय में और कारागृह की यदि जांच की जाय तो पता चलेगा कि अवकाश के समय का दुरुपयोग करने वाले अधिकतर व्यक्तियों को ही वहां शरण लेनी पड़ी है। हमारा कितना समय ताश, शतरंज, मजाक और गपशप के नाम पर आये दिन खर्च होता रहता है यदि इसके मूल्य को पहचानने की कोशिश की होती तो जीवन की दिशा बदल जाती।
यदि अवकाश के समय के सदुपयोग की कोई योजना हमारे पास हो तो व्यक्तिगत उत्थान से लेकर मानव जाति के कल्याण तक के अनेक कार्यों का सम्पादन किया जा सकता है। ग्रेगर मेराडेल ने पुरुषानुक्रम सम्बन्धी सिद्धान्त, अध्यापक ब्रेल ने टेलीफोन का आविष्कार, पादरी प्रीस्टल ने ऑक्सीजन की खोज और अमेरिका के खेतिहर क्लाइड टोम ने ज्योति विद्या की चर्चा करके, प्लूटो नामक ग्रह का आविष्कार अवकाश के क्षणों में ही किया था। डॉक्टर होम्स की प्रसिद्ध रचना थी, आटोक्रेट एट दि ब्रेक फास्ट टेबल अवकाश के समय ही बैठकर लिखी गई थी।
अवकाश के समय किये गये प्रत्येक कार्य का उद्देश्य धन कमाना नहीं होता अतः उसका पुरस्कार आत्म सन्तोष और मनोविनोद ही होता है। यह तो निश्चित है कि कोई मनुष्य निरन्तर काम धन्धे में फंसा नहीं रह सकता। अवकाश के समय कार्य के चुनाव तथा उसे इच्छानुसार करने की स्वतन्त्रता होती है। इन्हीं क्षणों में व्यक्ति के चरित्र का निर्माण होता है या बिगड़ता है क्योंकि कार्य की व्यस्तता में चरित्र के बिगड़ने की उतनी संभावना नहीं रहती जितनी अवकाश के समय को बिताने के तौर तरीके पर। इसलिए उस समय का उपयोग स्वाध्याय, बागवानी, पुस्तकालय और विद्यालय संचालन तथा जीवन शक्ति बनाये रखने वाले खेलों के लिए किया जा सकता है।
ध्यान रहे समय ईश्वर प्रदत्त ऐसी सीमित और मूल्यवान सम्पदा है जिसका महत्व प्रत्येक व्यक्ति को जानना ही चाहिए। समय और सरिता का प्रवाह किसी की प्रतिक्षा नहीं करते। एक-एक सांस लेकर हम जीवन यात्रा को पूर्ण करते चलते हैं, मृत्यु के निकट बढ़ते जाते हैं फिर क्यों न अपनी जीविका के कार्य को पूर्ण तन्मयता और ईमानदारी के साथ सम्पन्न करें।
----***----

*समाप्त*
